
	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1964 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

III

	Яармагийн оргилсон хөгжөөн хөдөлгөөнт өдрүүдийг санахад Петр Артамонов гайхахаар барахгүй бараг аймаар байв. Санаанд нь орж байгаа энэ бүхнийг биеэрээ үзэх байтугай, хашхиралдаан шуугиан, дуу хөгжмийн нижигнээн, согтуугийн хөөрлөх, дуулах, хашхирах чимээ, зүрх сэтгэл шимшрүүлэх галзуу хүмүүсийн гунигт орилооноор бялхсан асар том чулуун тогоон дотор биеэр орж буцалж байсан гэж бодоход үнэмших аргагүй байв. Буржгар үстэй толгой дээрээ домбон бүрх малгай тавьж, сюртук өмссөн нэг лут том эр энэ бүхнийг буцалгаж хутгаж байлаа. Сахал самбайгаа хуссан хөх бор нүүр дээр нь ууль шувууных шиг хоёр том дүрэлгэр нүд шигдсэн үзэгдэж байж билээ. Энэ хүн бамбагар уруулаа тамшаан Артамоновын тэврэх түлхэх зэргээр аашлан:

	— Тэнэг чи дуугүй бай. Энэ бол орос орон загалмай зүүх нь энэ, мэдэв үү? Загалмайн ёслол жил бүр Ижил, Ока мөрөн дээр болдог нь энэ гэж хашхирч байв. 

	Тэр хүн царайгаараа бол тогоочтой төсөөтэй, хувцсаараа бол талийсан баячуудын хүүрийг булш бунхны газар гаргахад хөлслөн авч бамбар бариулдаг хүмүүсийн нэгтэй төсөөтэй ажээ. Тэр хүнтэй зодолдоод дараа нь эвлэрч, коньяк авч мөхөөлдөс хутгаад ууж сууснаа Артамонов бүүр түүр саналаа. 

	— Орос хүний үнэн сэтгэлийн бурхирааг чи ойлго! Миний эцэг лам байсан. Харин би л золигтож яваа юм гэж түүний цурхиртал уйлан хэлж байсан нь Петрийн санаанд муухан оров. 

	Яндангийн дуу шиг бүдүүн баргил боловч зөөлөн хоолойтой тэр булай. амьтан чихэнд огт сонсогдоогүй муухай үгсийн булингар урсгалыг хүн бүр лүү цацах мэт хашхирсан нь олны сэтгэлийг цаглашгүй догдлуулж байлаа. 

	— Нүгэлт махбод ялзран сөнөтүгэй. Чөтгөрүүдтэй тулалдагтун! Муухай гахай түүнд шившигт албаа хаяж өг! Петя минь, махбодынхоо эсэргүүцлийг дарж үз! Нүгэл хийхгүй бол гэмшдэггүй. Гэмшихгүй бол сүнсээ аврахгүй. Сэтгэл санаагаа ариутган угаа! Бид халуун усанд орж биеэ угаадаг уу? Угаадаг! Гэтэл сэтгэл санаагаа угаадаг уу? Сэтгэл санаа маань халуун ус шаардаж байна. Оросын яруу сэтгэл санаа, ариун тунгалаг аугаа их сэтгэл санаанд уудам чөлөө тавьж өгөгтүн! гэж тэр хүн хашхирч байлаа. 

	Петрийн сэтгэл хөдөлж басхүү уйлан:

	— Сэтгэл санаа маань өнчирлөө. Ёстой өргөмөл хүүхэд шиг мартагджээ. Мөн үү! Бид түүнээ өрөвдөж хайрлахгүй явна гэж бөвтнөхөд. 

	— Зөв! Ёстой үнэн! гэж бүгдээрээ хашхиралдацгааж билээ. 

	Улайлгасан төмөр шиг нүүртэй, ягаан чихтэй, хүрэн шаргал сахалтай, шаламгай хурдан хөдөлгөөнтэй нэг халзан хүн:

	Степа чи үнэн ёс юм! Чамайгаа л би тахиглан хүндэтгэлээ. Чамдаа би үхтлээ хайртай. Чамд, гашуун юманд, бас үнэн ёс—энэ гуравханд л би үхтлээ дуртай. Хөөрхий сэтгэл санаа минь —үнэн ёсыг шүү! гэж хүүхнүүдийн адилаар чарлан, эрчигнүүр шиг хурдан эргэлдэж байснаа мөн л уйлж:

	Үхэлдээ үхэл нь зөв гэж дуулж билээ. 

	Петр түүнийг дуурайн тэнэг Антоны дуулдгаар:

	 

	Хигээст тэрэг дугуйгаа гээлээ 

	 

	гэж дуулж суулаа. Хар Степад өөрөө дуртай болсон шиг Петрт санагдаж, түүний хашхирч байгаа үгс заримдаа аймаар бодогдож байсан боловч гайхан бишрэн сонсож байлаа. Степын үгсийн олонхи нь сэтгэлийг гүн ихээр хөдөлгөж, цуугиан шуугиант, эмх замбараагүй хав харанхуйгаас нам гүм гэгээн саруулд дэвшин орох үүд хаалга нээж өгөх шиг санагдаж байсан билээ... Ялангуяа «Оросын яруу санаа сэтгэл» гэсэн үг нь Петрт сайхан санагджээ. Энэ үгэнд гойд үнэн зөвөөс гадна өрөвдөм нэг юм шингэсэн шиг, бас энэ үгс нь ерийн аагим халуун өдөр Дремов хотын тоостой гудамжинд цагаан сахалтай, арьс яс болсон туранхай, өндөр нуруутай өвгөн шарма. хөгжмөө их л ядарсан бололтой эргүүлэхэд, үрчийн үнгэгдсэн хуучин хөх платьетай, арван хоёр орчим насны охин толгойгоо гэдийн нүдээ анин:

	 

	Амар жаргал эрх чөлөөнөөс эрнэм. 

	Амьдралаас би өөр юу ч горьдохгүй

	 

	гэж хоолойгоо шахаж хүчлэн дуулж байсантай хослон нийлэх шиг санагдаж билээ. 

	Артамонов тэр бүсгүй хүүхдийг санаад:

	— Яруу уянгат санаа сэтгэл! Ёстой үнэн үг гэж ягаан чихтэд Артамонов бөвтнөв. 

	— Степа уу? Степын мэдэхгүй юм гэж байхгүй. Ямар ч сэтгэлийг онгойлгож чадах түлхүүр энэнд байгаа юм гэж хүрэн шаргал үстэй хүн хашхирч байснаа улам халж:

	— Хүн төрөлхтний найз Степа минь аваад л бай!

	Өмгөөлөгч Парадизов, биднийгээ. янхнуудын суугаа тэр халдашгүй газартаа аваач! Яавал ч яахыг зөвшөөрнө гэж чарлаж байлаа. 

	Хүн төрөлхтний найз гэдэг нь зугаалж яваа үйлдвэрийн эздийн наргиа удирдагч бөгөөд номлогч нь байжээ. 

	Энэ согтуу сүргээ дагуулж түүний очсон газар бүхэнд хөгжим нижигнэж, заримдаа сэтгэл уяран нүдний нулимс гаргам гунигтай,,заримдаа галзуутай бүжиг бүхий хөгжилтэй дуу хангинаж байлаа. Хөгжмийн талаар дурдвал том хэнгэргийн хүнгэнэх, хачин гойд үлээврийн исгэрсэн нарийн чарлаа содон аялгуу л Артамоновын санаанд тогтжээ. Гунигтай урт дуу дуулалдах нь гуанзны чулуун туурганууд хумигдан хавчиж, амьсгаа давхцуулах шиг санагдаж байтал найрал дууныхан хөгжилтэй дуулалдаж, алаг эрээн хувцастан цогтой эрчүүд гарч эрчимтэй бүжиглэхэд байшингийн хана туурга хуй салхинд ганхаж, нэвт үлээгдэн агуу уудам болох шиг ажээ. Петрийг баяр хөөрөөс уйтгар гунигийн бахдалд урвуулан хөрвүүлэн шидэлж, сэтгэлийг холбилзуулан дэнсэлгэж, үе үе түүнийг баяр хөөрийн гал хамран авч цог адил төөнөх учир олонд гайхагдах гоц гойдын нэг хэрэг тарьж хүний аминд халдаад

	«Эрхмүүд ээ, намайг шүүж хамгийн аймшигтай цаазаар аваачна уу» гэж олны өмнө сөгдөн гуйх дурыг нь хүргэж байв. 

	Ширээ сандал, зочид, зарц нарынхаа хамт шал нь алгуурхан эргэлдэж байдаг «Самокат», «Өөрөө гүйгч» гэдэг галзуутай гуанзанд байж билээ. Өдөөр дүүргэсэн дэр шиг, зочин олон, дуу шуугианаар пиг дүүрэн танхимын зөвхөн булангууд нь хөдлөлгүй үлдэж авай. Дүгрэг шал нь эргэлдэж, танхимын нэг буланд олон гуулин бүрээ хөгжим галзуу юм шиг үлээсэн бөөн хөгжимчин нөгөө буланд алаг эрээн мяраанаар хувцаслаж толгойгоо цэцгийн эрих титэмлэн тавьсан найрал дууны хүүхнүүд үзэгджээ. Гурав дахь буланд зуушны мухлагийн тавиур дээрх сав суулга шил лонхнуудад өлгөөтэй лампуудын гэрэл тусч байлаа. Дөрөв дэх булангаар үүд хаалга гаргажээ. Гаднаас ирсэн хүмүүс энэ хаалгаар оронгуут эргэлддэг шал дээр гишгэж найгаад, зарим нь унаж, үгүй бол гараа сарвалзуулан чих дөжиртөл хөхрөлдөн нэг тийшээ явж байв. 

	Хүн төрөлхтний найз хар Степа, Артамоновт үүний учрыг тайлбарлахдаа:

	— Шалиг боловч аятайхан юм шүү. Шал нь арвагар таван хуруун дээр тавьсан дийз шиг дүнзнүүд дээр тогтож байдаг. Дүнз нь багана шонд бэхлэгдсэн юм. Шонгийн хоёр талаас хажуу тийш хоёр модон хөшүүрэг гаргаж үзүүр тус бүрд хошоод морь хөллөөд зүтгүүлж шалаа эргүүлдэг юм. Амархан аа? Үүнд учир утга нь байгаа юм. Петя минь, юм болгон дор дороо нэг учир утгатай гэдгийг л санаж яв! гэж хэллээ. 

	Тэр хүнийг хуруугаа тайз өөд гозойлгоход нэг хуруунд нь чононы нүд шиг ногоовтор чулуу гялалзана. Нохойнх шиг толгойтой, өргөн цээжтэй нэг панзчин Артамоновыг ханцуйнаас нь чангааж дөхүүлээд үхсэн хүнийх шиг ёлтгор үлбэн нүдээрээ яг урдаас нь ширтэн харж:

	— Дуня юу гэх бол аа? Чи чинь хэн бэ? гэж дүлий хүн шиг чангаар асуугаад хариу хүлээлгүй эргэж дэргэдэх хүнээс:

	— Чи чинь хэн гэдэг хүн бэ? Дунядаа би юу гэж хэлэх вэ? аа? гэж мөнхүү асууснаа сандлынхаа түшлэг налж:

	— Түй! золиг! гэж нулимаад:

	— Хөөе өөр газар явцгаая гэж галзуу юм шиг хашхирчихлаа. 

	Дараа нь, өнөөх хүн морин тэрэгний жолооч аж, хоёр хөх бор морь хөллөсөн тэрэгний жолоочийн суудалд суучхаад:

	— Паулинд явлаа. Бидэнтэй очих хүн байна уу? гэж чанга хашхиран дайралдсан хүн бүхэнд зарлав. 

	Нэг тэргэнд тавуулаа сууж борооноор явлаа. Артамоновын хөлийн дэргэд нэг нь хэвтэж:

	— Намайг тэр мэхэлсэн. Би ч түүнийг мэхэлнэ. Тэр намайг би түүнийг... гэж бөвтнөж байв.. 

	Дүгрэг талхны хэлбэртэй толгойн дэнж дээр тэрэг нь онхолдоход Петр толгой тохой хоёроороо чанга цохиж унаад нойтон ширгэн хөрсөн дээр өндийж суулаа. Өнөөх хүрэн шаргал үстэй, ягаан чихтэй хүн нь:

	— Зайл! Би татар мөргөлтний шашинд орно! Би Магомет болно. Зайл! гэж том дуугаар хашхиран ламын шашны сүмийн хашаа чиглэн толгой өөд авирлаа. 

	Хар Степа түүнийг хөлөөс нь тэврэн гулдарч буулгаад, хажуу тийш хөтлөөд одов. Мухлаг дэлгүүр жингийн саравч тэргүүтнээс перс, татар, бухар үндэстэн хүмүүс бөөнөөрөө гарцгааж, тэдний дотроос ногоон алчуураар толгой боосон, шар тэрлэгтэй өвгөн бороохой барьж:

	— Орос чөтгөр гэж Петрийг занажээ. 

	Зэслэг өнгийн царайтай цагдаа ирж Петрийг хөл дээр нь босгож:

	— Хэрүүл цуугиан гаргаж болдоггүй юм шүү гэж хэлэв. 

	Хөлсний морин тэрэгтэн ирцгээж, согтуучуулыг суулгаад явахад, түрүүчийн тэргэнд явсан хүн төрөлхтний найз босоо зогсоод хоёр алгаа хомбойлгон амандаа барьж дуу цомхотгогч мэт болгож нэг л юм хашхичиж байв. Бороо зогссон боловч тэнгэр ерийнхөөсөө их л өөр үзэгдээгүй аймшигтай заналтай харанхуйлж, зах дэлгүүрүүдийн нийтийн том саравч дээгүүр цахилгаан гялалзаж, хав харанхуй дундуур хөх гал ан цав гарган цахилж байв. Бетанкурын суваг дээгүүр тавьсан модон гүүрээр морин төвөргөөн пижиг пажиг дуугарахад их аймаар санагдаж, гүүр юу юугүй цөмөрч, гөлийн чилийгээд хөдлөхгүй байгаа энэ давирхай шиг хар ус уруу бүгдээрээ унаж үхэх байх гэж Артамонов түгшин хүлээж явлаа. 

	Хэсэг бусаг энэ аймшигтай үзэгдлүүдийн дотор Артамонов архинд согтож галзууртлаа наргисан олны дундаас биеэ хайж олоод сэхээ орж мэдэрвэл бараг танигдашгүй өөр болсон шиг байлаа. Энэ олдсон Артамонов нь үхтлээ архидаж, бас нэн ер бишийн нэг юм юу юугүй хурмын; дотор болохыг тэсгэлгүй хүлээн хамгийн чухал, хамгийн баяр хөөртэй нь гэвэл нэг бол хязгааргүй уйтгар гунигийн ёроолд унах, үгүй бол мөн хязгааргүй баярын оргилд үүрд дэвшинэ гэж шунахайран горьдож байнам ажээ. 

	Нүд гялбам хурц толбо болж санаанд нь үлдсэн хамгийн аймшигтай дуртгал гэвэл Паула Менотти гэдэг хүүхэн байв. Элдэв юм өлгөж хадаагүй, цулгүй туургатай хоосон том өрөөнд Артамонов түүнийг анх харж билээ.. Олон лонх өнгө бүрийн шил хундага, цом цэцэг жимс дүүртэл хийсэн олон ваар, загасны түрс шампансктай жижиг мөнгөн бортого тэргүүтэн өрж зассан том ширээ өрөөний гурваны нэгийг эзэлсэн байж билээ. Хүрэн шаргал, бууралдуу үстэй, хожгор халзан толгойтой арваад хүн ширээ тойрон тэсэж ядан суугаа харагдаж билээ. Эзэнгүй хэдэн сандлын нэгийг цэцгээр чимжээ. 

	Хар Степа өрөөний голд зогсож алтан бариултай таягаа лаа шиг дээш нь гозойлгож бариад

	— Гахайнуудаа! Та нар идэж гудрахаа баахан азна! гэж командлав. 

	— Битгий хуцаад бай! гэж нэг нь бүдэгхэн хэлэв. 

	— Дуугүй бай! Би эрхэлж удирдах юм гэж хүн төрөлхтний найз хэллээ. 

	Гэнэт өрөөн дотор бүдэг болж хаалганы цаана бөмбөр нижигнэхтэй зэрэг Степа хаалга руу очиж онгойлголоо. Гэдсэндээ бөмбөр зүүсэн бүдүүн хүн орж ирээд галзуу юм шиг найгалзан явангуут бөмбөрөө «пүн пүн пүн» хүчтэй дэлдэв. 

	Саяын бөмбөрчин шиг мариалаг, дорвилог таван эр төгөлдөр хуур хөгжмийн хөлөөр алчуур оруулж биедээ хөллөөд тэрэгний морь шиг хүчлэн зүтгэсээр хүрч ирлээ. Хөгжмийн гялгар хар таг дээр нүцгэн хүүхэн хоёр гараа дэрлэж өөдөө хараад хэвтэж байлаа. Нүд гялбам цагаан бие, ичгүүргүй нүцгэн шалдангаараа аймаар хүүхэн харагдаж билээ. Хар үсээ задалчихсан нь хөгжмийн гялгар хар лактай хослоод энэ тагаас ургасан юм шиг байжээ. Ширээнд хөгжмийн дөтлөх тутам хүүхний биеийн хэлбэр дүрс улам тодорч, суга дор бас, гэдэс дээрх хэсэг харавтар нүдний өртөөс болон эрхгүй харцанд тусан байлаа. 

	Хөгжмийн хөлийн жижигхэн зэс дугуйнууд хахинаж, шал нажигнаж, бөмбөр бүдэгхэн хүнгэнэв. Хүнд хөгжим тэрэг мэт чирч яваа эрчүүд зогсож, нуруугаа тэнийлгэлээ. Одоо цөмөөрөө хөхрөлдөх биз! Тэгвэл учир нь нэг мэдэгдэнэ гэж Артамоновын бодож байтал ширээний араар суугаа хүмүүс босоцгоож төгөлдөр хөгжмийн тагаас тэр хүүхнийг их залхууралтай ховхрон өндийхийг амьсгаа даран харцгааж байлаа. Хүүхэн тун сая сэрээд босоход түүний дор нь шөнийн өчүүхэн хэсэг хатуурч чулуу болон үлдэв үү гэж санагдуулан нэг л үлгэрийн юм шиг байв. Хүүхэн босоогоороо өтгөн тансаг үсээ ар нуруу руугаа хаяж тавхайгаараа гишгэлэн лакийн гялалзсан гүн хар өнгийг цагаан тоосны толбоор булингартуулна. Түүний хөлөө тавих тутам хөгжмийн чавхдас хүнгэнэх нь тодхон дуулдаж байлаа. 

	Нүдэндээ шил хийсэн, буурал толгойтой эмгэн, фрак өмссөн эр хүн хоёр орж ирлээ. Эмгэн нь суунгуут шар шүдээ ярзайлгаж, хөгжмийн хоёр өнгийн ясан даруулуудыг онгойлголоо. Фрактай эр нь хийл хөгжмөө өргөж мөрөндөө аваачаад хяртан хүрэн нүдээ анивчиж шагайснаа нумаараа хийл хөгжмөө хөндлөн татаж, төгөлдөр хөгжмийн чавхдаснуудын баргил дуу, хийл хөгжмийн нарийн исгэрээ хослон эгшиглэв. Нүцгэн хүүхэн долгиолгоор чичирхийлсээр биеэ цэх болгож, толгойгоо сэгсрэхэд үс нь ичгүүргүй урагш түхийн бомбойсон мөөм дээгүүр нь бүрхэж, далдлав. Хүүхэн найгасхийн их л холоос мөрөөдсөн мэт хамраараа гиншин сулхан хоолойгоор яаралгүй дуулж гарлаа. 

	Бүгдээрээ толгой өргөж түүнийг хараад чимээгүй болов. Цөмийн царай адилхан болж, түүнийг сохор юм шиг мэлрэн ширтжээ. Эмэгтэй үүрэглэсэн мэт дурамжхан дуулж, хурц өнгөтэй уруулаас нь үл ойлгогдох үгс хөврөв. Жоготой нүд нь хүмүүсийн толгой дээгүүр алсыг ширтэн харжээ. Эмэгтэй хүний бие ийм уян гоолиг гуа гайхамшигтай байдаг гэж Артамоновын санаанд ер ордоггүй байжээ. Тэр эмэгтэй алгаараа хөх, гуяа илэн, толгойгоо дагтан сэгсэрч байхад түүний үс болоод гоо бие цогцос нь ч ургаж, өсөж улам тансаг сайхан болж нүд үзсээр томроод орчин тойронд байгаа бүхнийг халхалж, түүнээс өөр юм ер байгаагүй юм шиг огт үзэгдэхгүй болсон шиг санагдаж билээ. Энэ эмэгтэйгээс илбэ шидийн айдас сэнгэнэж, айх сэтгэл төрүүлж цээж бэрх давчдуулж байснаас биш харин түүнийг эзэмдэх хүсэл сэтгэл хурмын төдийд ч төрүүлэхгүй байсныг Артамонов тэгэхэд санаж байв. Гэвч хэрэв энэ хүүхэн тушаавал түүний хойноос үхэлдэн дагаж хэлсэн бүгдийг нь биелүүлэхэд бэлэн байснаа ухаарч байлаа. Бусдыг харахад нь мөн ялгаагүй бололтой. 

	«Хэн ч ялгаагүй бүгдээрээ дагана» гэж Артамонов боджээ. 

	Түүний согтуу нь гарч, сэмхэн зайлах сан гэж байснаа:

	— Чаруса. Байгалийн цооног. Чи ойлгож байна уу? Ёстой л чаруса гэж нэг хүний чанга шивнэхийг Артамонов дуулаад эндээс зайлахаар бат шийджээ. Гэтэл хилэн зөөлөн, нов ногоон хиагтай, харахад онц сайхан боловч гишгэвэл далд ортлоо шигдмээр ёроолгүй бамбалзуур цооног бүхий ойн шавар намгийг чаруса гэж нэрлэдгийг Артамонов мэдсээр байж, тэр чармаа нүцгэн хүүхний бүгдийг дагуулам цаглашгүй гуа хүчинд автагдаж гөлрөн түүнийг харсаар л байв. 

	Хүүхний жоготой уран нүдний жинтэй харц тусахад Артамонов мөрөө хөдөлгөж, хүзүүгээ нугасхийж харцаа далдирууллаа. Үзвэл дэргэдэх ам халамгай, эрэмдэг хүмүүс нь тэр жил Дремов хотынхон сүмийн оройгоос халтирч унаад үхсэн будагчныг харж байсан шиг нүдээ бүлтийлгэн, дэмий л гайхаж мэлрэн гөлрөн харцгаажээ. 

	Цонхны тавиур дээр бамбагар уруулаа ангайлгаж, гараа салгануулан духаа илж, буржгар сахалт хар Степын суухыг харахад одоохон толгойгоороо шал мөргөж унах гэж байх шиг санагдаж байв. Степа цамцныхаа задайчихсан нударгыг хуу татаж аваад булан руу чулуудчихлаа. 

	Хүүхний хөдөлгөөн улам шазав татав хурдан болж төгөлдөр хөгжим дээрээс үсрээд буух гэснээ зүрхлэхгүй байгаа юм шиг элдэвлэн маяглав. Хоолойгоо шахсан хашхираа нь улам ууртай, улам гуншаа болчихжээ. Хөлөө долгио мэтээр гүрвэлзүүлэн, толгойгоо эрс эрс сэгсрэхэд шигүү сэгсгэр үс нь мөр дээгүүр жигүүр мэт хөөрч цээж ар нуруугаар нь араатны арьс шиг намирахыг хараад нэн аймшигтай байлаа. 

	Гэнэт хөгжим зогсож хүүхэн шал дээр үсрэн буухад хар Степа алтан шаргал халат нөмөргөөд түүнтэйгээ хамт зугтааж алга болов. Хүмүүс алга ташицгааж, бие биеэ шүүрэн авч гууглан хашхиралдав. Үхсэн хүний өмсгөл шиг цагаан хувцастай үйлчлэгчид хөл хөөрцөг бололдож, хундага цом хангиналдаж, хүмүүс аагим халуунд цангасан мэт ховдоглон ууж идэцгээж эхэллээ. Тэд их л эвгүй муухайгаар идэж ууцгааж байв. Идүүр дээр тонгойсон гахай шиг, ширээ тойрон бөхийлдөж суухыг нь харахад бараг ой гутмаар санагдаж билээ. 

	Бүлэг цыганчууд орж ирээд чих хангинатал дуулалдаж бүжиглэж байснаа өргөст хэмх, энгэрэвч алчуураар чулуудаж эхлэхэд гараад алга боллоо, Тэдний оронд хар Степа шагшаан шуугиа болсон хүүхнүүдийг хөөж авчирлаа. 

	Тэдний дотроос улаан платьетай махлаг биетэй намхан нуруутай нэг хүүхэн Петрийн өвдөг дээр сууж цомтой шампанскийг аманд нь дөтлүүлж өөрийнхтэйгөө тулгаж:

	— Улаан зээрд хонгор минь, Митягийн эрүүл мэндийн төлөө ууя гэлээ. 

	Энэ Патуша гэдэг хүүхэн бол хивэн эрвээхэй шиг хөнгөхөн, амьтан юм. Харин гитараар овоо чадамгай тоглодог бас:

	 

	Үүрийн тунгалаг сайхныг 

	үзэж зүүдлэхэд сайхан аа хө

	 

	гэж сэтгэл хөдөлгөм дуулж бас:

	 

	Эргэж ирдэггүй идэр нас минь 

	Ингэж зүүдлэгддэг байжээ

	 

	гэж цуурай цолгин дуугаар гойд гунигтай дуулахад Артамонов үүнийг журмын нөхөр, эцэг ёсоор энхрийлэн толгойг нь илж:

	— Гасалж гангинахаа боль доо! Нас чинь залуу, битгий ай... гэх мэтээр сэтгэлийг нь засжээ. Харин шөнө түүнээ тэвэрч хэвтэхдээ өөр хүүхэн, Паула Меноттийн дүрийг санаандаа сайтар харж авах гэж нүдээ тас аньж байжээ. 

	Энэ завхай Пашута хүртэл хөгтэй их зардал гаргуулчихдагийг Артамонов хааяа нэг эрүүл ухаантай цагтаа мэдэж машид ихээр гайхаж:

	«Ёстой хивэн хорхой юм даа» гэж бодно. 

	Яармагийн хүүхнүүдийн хүний мөнгө сорохдоо чадамгайг, бас шөнөдөө ичгүүр сонжуургүй согтууран явж олсон тэр мөнгөө ямар ч зорилгогүй хий дэмий үрэхийг үзэж Артамонов их гайхжээ. 

	Нарийн үсний дээд гарын наймаачин, нохой толгойт гэдэг өнөөх хүн Паула Меноттид зориулж хэдэн түмэн рубль зарцуулж хүүхнийг нүцгэн биеэ харуулах бүрд гурван мянгыг төлдөг гэдгийг Артамонов нэг хүнээс дуулжээ. Ягаан чихтэй өөр нэг хүн сигар тамхи татахдаа зуутын дэвсгэртийг лаанд ноцоож тамхиа асаадгаар барахгүй, эм бүхнийг герман хүүхэн гэж дуудан:

	— Май, герман хүүхэн чи энийг ав. Надад зөндөө бий гэж хүүхнүүдийн өвөр лүү нь бөөн боодолтой цаасан мөнгө чихдэг байлаа. 

	Харин Артамонов хүүхэн бүрээс өнөөх саглагар үстэй Паулагийн ил чармаа нүцгэн ичгүүр сонжуургүйг олж харах шиг санадаг болжээ. Ер эмс бүр тэнэг, зальжин, муу санаатай хэрүүлч хэдэр тул өөрт нь нэг л эсрэг харш мэт. Артамонов сэтгэхээр үл барам эхнэрээ санахад хүртэл далдуур нэг зэвүүн харш юмтай шиг санагддаг болов. 

	Идэр насны олон сайхан хүүхнүүдийн санаанд их л тод дурайн бодогдох өнгө тансаг тойрон бүжгийг ажихдаа ч «Хивэн хорхой» гэж бодов. 

	Хүн мөнгө их цуглуулахын тулд ажил хийж, ажил үйлийн гинж хангир чингэр гөлийтлөө чирч, гүлдийтлээ зүтгэсээр эцэстээ тэр мөнгөө галд шатааж, банзал хүүхнүүдийн хөл дор нь атга атгаар хаях гэсэн юм уу? Тэднийг ямар хүмүүс гэж бодно? Эхнэр хүүхэдтэй нэлээд тохитой томоотой, буйртайн дээр том Фабрикийн эзэн хүмүүс атлаа ингэж явдгийн учир юу вэ? Яаж байгаа нь энэ вэ? гэж Артамонов бодоод бодоод учрыг олохгүй байлаа. 

	«Миний эцэг мэнд байсан бол бас л ингэж наргилдаж явах сан даа» гэж Артамонов бодлоо. Харин өөрийгөө ийм амьдрал, энэ архидалтад оролцогч биш, санаандгүй дайралдаад аргагүй үзсэн мэт бодов. Гэтэл энэ бодол өөрийг нь дарснаас илүүгээр согтоож байсан болохоор түүнийг ганцхан дарс л дарах чадалтай байлаа. Петр ингэж архидалтын мансууралд автаж хорин нэгэн хоног өнгөрөөгөөд Алексейн ирэхэд сая сэхээ орж билээ. 

	Петр нимгэн ширүүн пүүгээ дэвсээд шал дээр хэвтэж байжээ. Дэргэд нь мөстэй хувин, нэг шил квас, тунхуу чинжүү их хольсон нэг таваг дармал байцаа тавиастай байв. Диван дээр Пашута загасны хайрс шиг хумстай, судас гүрдийлгэсэн цагаан хөлөө газарт унжуулан Наталья шиг амаа ангайлгаж, хөмсгөө өөд нь өргөн тарайж хэвтсэн байжээ. Гадаа, цонхны цаана бүх орос орны хэмжээний худалдаа наймаа ховдог шунахай туг түмэн амаар шуугьж байлаа. 

	Дүү Алексейг туурган дотроос гараад ирэв үү гэмээр гэнэт орж ирэх үед ах Петр архины шард толгой нь хагарах гэж, хордсон бие нь янгинан их л өвдөхийн зуур өнгөрсөн шөнийн явдал наргианаа ундуутайхан бодож хэвтлээ. Алексей үл мэдэг доголж таягаа тог тог тулан хүрч ирэнгүүт. 

	— Чи чинь онхолдоод хэвтээ юү? Өчигдөр би чамайг бүтэн өдөр шөнө хоёр эрээд сүүлдээ өөрөө ч яваад өгсөн гэж хэлэв. 

	Зарлагыг Алексей дуудаж нимбэгийн шүүс, коньяк, мөс захиалаад диваны дэргэд ухасхийн очиж Пашутаг мөр дээр нь алгадаж:

	— Ахай чи бос гэж сэрээв. Гэтэл хүүхэн нүдээ тэр дороо нээлгүй хэвтсэнээ:

	— Золигтоо тонил. Цаашаа бай! гэж уурлав. 

	— Чи өөрөө чөтгөрт тонилно доо гэж Алексей уурлалгүй хэлээд хүүхнийг мөрнөөс нь өргөж суулгаад баахан сэгсэрч байснаа хаалга руу зааж:

	— Гар! гэв. 

	— Наадахаа битгий оролд гэж Петрийн хэлэхэд дүү нь инээвхийлж:

	— Гайгүй, дуудвал дахиад хүрээд ирнэ гэж тайвшруулжээ. 

	— Золигууд аа гэж хүүхэн хэлээд цамцаа дуугүй өмслөө. 

	— Петр чи бос. Цамцаа тайлж биеэ мөсөөр үр гэж Алексей ёстой эмч хүн шиг ахаа командалж байлаа. 

	Пашута үнгэгдэж нармийсан малгайгаа шалан дээрээс авч арзгар толгой дээрээ тавьж диван дээрх толинд хараад:

	— Онцын сайхан амьтан хатан болж доо гэж хэлснээ малгайгаа диван доогуур чулуудчихаад удтал эвшээж:

	— Митя баяртай. Намайг Симанксийн зочид буудлын арван гуравдугаар өрөөнд суудаг гэж бүү мартаарай гэв. Петр түүнийг өрөвдөж:

	— Энэнд мөнгө өгчих гэж шалан дээрээс босолгүй дүүдээ хэллээ. 

	— Хэдийг?

	— За тавийг ч яамай!

	— Ээ. Ихэднэ байх аа гэж Алексей хэлээд эмэгтэйд нэг ширхэг цаасан мөнгө атгуулж гаргаад хойноос нь хаалгаа ягштал хаачлаа. 

	— Чи яасан гар татуу өгөв өө? Тэр чинь чиний өгснөөс их үнэ төлж өчигдөр тэр малгайг авсан юм шүү гэж Петр эгдүүцэн хэллээ. 

	Алексей хоёр гарын алгаар таягаа тулж дээр нь эрүүгээ тавьж зөөлөн сандал дээр суугаад:

	— За чи чинь юу хийж явна? гэж дарга маягаар асуув. 

	— Яах вэ, ууж л явна гэж ах нь хэдэрлэн хэлээд босож биеэ мөсөөр үрж эхэллээ. 

	«Уухдаа уу, Кузьма минь, ухаанаа л бүү алдаарай» гэдэг зүйр үг бий шүү. Гэтэл чи чинь яав?

	— Яагаа вэ?

	Алексей дэргэд нь хүрч ирээд огт танихгүй хүнийг харж байгаа юм уу гэмээр ширтэн харж:

	— Чиний тухай хүн гомдол мэдүүлсэн байна лээ. Заргачийн нүүрийг нармийлгасан. Бас цагдааг суваг руу түлхсэн. Чи энэ бүхнийгээ мартлаа гэж үү? гэж исгэрэн дуугарч асуулаа. 

	Петрийн өдөөсөн үл бүтэх явдлыг Алексейн удтал тоочиж хэлэхэд «Худлаадаа айлгах санаатай юм» гэж ах нь дотроо бодож:

	— Ямар заргачийг тэр вэ? Тэр дэмий гэв. 

	— Дэмий биш ээ. Яагаа вэ, тэр нэг хар үстэй... хэн гэдэг бил ээ?

	— Тэр бид хоёр чинь урьд ч зодолдож явсан юм гэж Петр согтуу гаран ухаа орон хэллээ. Гэтэл дүү нь хатуу чанд ярьсан хэвээр:

	— Яалаа гэж чи тэр нэр нүүртэй хүмүүсийг боргоогоо вэ? Бас өөрсдийнхөө юу гэж загнасан юм бэ?

	— Би юу?

	— Тийм ээ? Чи энэ биеэрээ. Тэр байтугай чи эхнэрээ, Тихоныг, намайг ч загнасан. Бас нэг жаал хүүг дурдаж байснаа уйлсан. Авраам, Исаак, хонь! гэж чи хашхичиж байсан. Энэ чинь юу гэсэн утгатай үг вэ?

	Петр дээрээсээ халуун юм асгуулсан шиг хэрдхийж

	— За мэдэхгүй. Согтоод тэр биз гэж сандал дээр суунгуут хэллээ. 

	Алексей доголон мориор давхисан шиг дээшээ өндөлзөн бараг хашхирч хэлсэн нь:

	— Энэ чинь шалтгаан биш. Энд ондоо учир байна. «Эрүүлийн санаа согтуугийн хэлэнд» гэгчээр болжээ. Энэ л чухал байна. Гэрийнхээ юмыг гуанзанд хашхирдаггүй юм. Авраам, тахил өргөх хонь гэх зэрэг элдэв муу сайн юм чи яах гэж ярив аа? Чи ингэж явахдаа үйлдвэрийн ажлаа муутгаж, бас минийхээ нэрийг гутааж байна. Чи чармаа шалдлаад халуун усанд орж байгаа юм шиг хамаг байдгаа яах гэж дэлгээ вэ?

	Тэр хэрүүлийн үед миний найз Локтев байж чамайг коньяк цутгаж унагаагаад, намайг цахилгаанаар дуудуулсан нь зөв болжээ. Тэр л энэ бүгдийг надад ярьсан. Эхлээд чиний элдвийг чалчиж гарахад бүгдээрээ хөхрөлдөж байснаа сүүл сүүлдээ энэ хүн чинь юугаа хашхираад байна гэж чих тавин чагнаж эхэлсэн гэж тэр надад хэлсэн гэв. Сэтгэл гансарч урвайсан Петр дүүгийн үгнээс дахин согтох мэт болж:

	— Бүгдээрээ орилолдоод л байсан шүү дээ гэж хамар дороо бөвтнөв. 

	— Бүгдээрээ гэнэ, тэд чинь нэг л юмны тухай, харин чи юм болгоны тухай хашхичиж байсан! Локтев тэднийг бултыг унатал согтоосон нь болж доо. Тэр мартсан байж ч мэднэ. Гэхдээ манай аж явдал чинь улс төрийн хэрэг шүү дээ. Өнөөдөр манай найз байсан Локтев, маргааш манай өшөөт дайсан болж мэднэ гэж Алексей хэлэв. 

	Петр шилэн хүзүүгээ хананд наагаад сандал дээр суувал гудамжны их шуугианд байшингийн туурга доргиж байв. Энэ доргион толгой доторх архины мансуурлыг амархан гаргаж айдсыг алга болгох болов уу гэж хүлээн ажээ. Дүүгийн ярьснаас нэг ч юм ой тойнд нь орсонгүй. Шүүгчийн байдлаар ахмад хүний үгээр дүүгийн ийнхүү ширүүн хатуу үг хэлэхийг сонсож суухад нэн гомдолтойгоор барахгүй, цааш нь Алексей юу хэлдэг бол гэж айж байжээ. 

	— Чи яав аа? Никитаг дүүгээ эргэхээр явна гэж байсан биш бил үү? гэж Алексей өндөгнөн байцаасаар байлаа. 

	— Би түүнийг эргэсэн шүү дээ. 

	— Би ч бас очсон. Чамайг байхгүй, явсан гэж утсаар Никитийн хариулахад би тэр хийд рүү давхиад очсон. Чамайг сураггүй алга болоход бид бүгдээрээ айсан. Нэгэнт бид газар дэлхий дээр амьдарч яваа юм чинь, хүн ч алчхаж мэднэ шүү дээ. 

	— Сэтгэлд нэг л доноголзоод байдаг болчихлоо гэж Петрийн гэлбэлзэнгүй аяархан хэлэхэд Алексей:

	— Тэгвэл чи түүнээ олонд зарлаад яах нь вэ. Ажил үйлээ л хөөдлөө гэдгээ мэдээрэй? Юуныхаа тавиг дурдаав? Чи чинь жаал хүүгээр оролддог перс хүн юм уу? Юун жаал хүү вэ? гэж ширүүн асуулаа. 

	Петр хоёр гараараа үс сахлаа илэн:

	— Илья... Түүнээс л болсон юм гэж хурууныхаа завсраар хэллээ. 

	Хүү Ильятайгаа маргаснаа Петр харанхуйд жим замаар тэмтчин яваа юм шиг шийдэмгий биш аяархан ярьж эхэлсэн боловч төдий л удаан яриулалтгүй дүү нь санаа амарсан бололтой:

	— Фү-ү! Энэ ч яах вэ. Зүгээр. Түүнийг ч өнөөх Локтев хэрүүл шуугиант азийнхныхаа маягаар ойлгож авсан байж. Илья юм бий! Ах минь намайгаа уучил. Гэхдээ ухаангүй хэрэг шүү. Панзчин нар юм бүхнийг сурч амьдралын цэг бүхэн дээр зогсох ёстой... Гэтэл чи... 

	Панзчин хүний үр хүүхэд инженер, түшмэл, офицерууд байх ёстой гэдгийг Алексей уран үгээр ахдаа удтал тайлбарлав. Чих дүлийрүүлэм чанга чимээ цонхоор орж ирж байлаа. Тэрэгтэй хүмүүс театрт ирж, сэрүүн унд мөхөөлдөс наймаалагчид хашхиралдацгаав. Ялангуяа сувгийн усан дээр олон шон босгож төмөр шил хоёроор бразилынхны барьсан павильоны хөгжим тэсвэрлэшгүй чанга нижигнэн байв. Бөмбөрийн пар пар дуу сонсоход Паула Менотти Петрийн санаанд оров. 

	— Надад нэг юм шүглэжээ гэж Петр давтан хэлж өрөөсөн гараараа чихээ тэмтэрч, нөгөө гараараа нимбэгийн шүүстэй аяганд коньяк хийж суулаа. Алексей коньякийг нь авч:

	— Дахиад согтчуузай. Миний Мирон инженерийн сургууль хийж байна. Сурч л байг. Гадаадад явах санаатай дураараа л болог, явж л байг. Энэ бүгд цөм гэрт орохоос биш, гадагш гарах юм биш. Манайхны язгуур ёстой гол хүч... гэж мэд гэж хэллээ. 

	Мэдэж авах дур хүсэл Петрт ер байсангүй. Дүүгийн хөгжилтэй ярьж суухад Петр ондоо юм бодов. Энэ хүн яаж ийгээд өөрөөсөө илүү ухаантай, давуу баян хүмүүст талтай хүндтэй болж авч даа. Тэд нь манай улсын худалдаа арилжааг гартаа барьж эргэлдүүлдэг хүмүүс юм. Отгон дүү хийдэд орогнож цэцэн мэргэн цэвэр ариун явдалтны алдар нэр олоод авчээ. Гэтэл Петр ганцаараа үйл гайд өртөж явна. Юуны учир хэрхэн тийм болсон юм бэ? гэж Петр боджээ. 

	— Хүндтэй нэртэй хүмүүсийг завхайрлаа гэж чи дэмий загналаа гэж Алексей гэтсэн зөөлөн дуугаар нуугьж гарлаа. 

	— Энэ чинь завхайдаа биш, тэнхээ тамирын хэтэрхийгээс болж байгаа хэрэг. Тэр заргач золиг амьтан шүү. Тэгсэн ч тэр чинь юмыг зөв ойлгодог их ухаантай хүн юм. Тэд ахимаг хижээл настайгаар барахгүй, өтөлсөн хөгшид мөртөө хүүхэд шиг зүггүй улс юм. Хүүхдүүд бол өсөлтийн хүнээс болж дүрсгүйтдэг биз дээ. Бас манай хүүхнүүд ам аагаар базаахгүй улбагар улс аа. Дагтан тэд нартай зууралдаад байхад уйтгартай болдог гэдгийг бодолцох хэрэгтэй. Би Ольгагаа яриагүй. Тэр минь онц хүн юм. Мууг хардаг нүд нь сохор, тэнэг цэцэн холилдсон хүүхнүүд гэж байдаг. Миний Ольга яг тэдний нэг нь юм. Түүнийг гомдоож ер болохгүй. Тэр муухайг минь үздэггүй, муу юманд үнэмшдэггүй. Харин чи Натальягаа тэгж хэлж чадахгүй биз. Гэрийн машин гэж чи түүнээ олны өмнө их зөв нэрлэсэн... 

	— Би тэгж хэлсэн гэж үү? гэж Петр сулхнаар асуулаа. 

	— Локтев өөрөө тийм үг хаанаас зохиож хэлэх вэ дээ. 

	Дүүгээс Петр их юм асуултай байсан боловч магад түүний мартчихсан юмыг сануулчихаас эмээн бэрхшээж асуусангүй. Дүүдээ атаархан зэвүүцэх сэтгэл Петрт төрж:

	«Чөтгөр чинь улам ухаажиж байна» гэж бодлоо. 

	Дүүгийнхээ омголон цовоогоос гадна үнэг шиг зальтайг Петр ажиглаж, түүнийхээ харцагынх шиг хурц нүд татганадаг дээд уруулын цаанаас гялалзсан алтан шүд, сүртэй дайчнаар өөд нь имэрсэн буурал сахал, баясгалант нагал сахал, шувууны савар шиг бахимхан гар, ялангуяа нэг л хачин юм хий агаарт дандаа зурж байдаг баруун гарын долоовор хурууг нь хараад эгдүү унтуу нь хүрдэг аж. Алексей төмөрлөг бор өнгийн бариу богинохон пиджак өмсөж, бусдын төлөө юм гуйж яваа луйварчин маягийн хүнтэй төстэй харагдуулав. 

	Алексейг бушуухан гараасай гэж Петр гэнэт бодоод нүдээ аньж:

	— Би баахан унтах хэрэгтэй юм сан гэж хэлэв. 

	— Энэ зүйтэй. Чи өнөөдөр хаашаа ч бүү яв гэж дүү нь зөвшөөрчээ. 

	«Энэ чинь намайг хүүхэд шиг зааварлах нь шив» гэж дүүгийн гарсан хойно Петр их л гомдоллон бодож байснаа буланд тавиатай гар нүүрийн угаагуурт очоод өөртэйгөө яг адилхан, золгүй зүдэнгэ үрчгэр царайтай нүдээ бүлтийлгэсэн хүний чимээгүй хөдөлж, улаан гараараа нойтон сахал үстэй өвчүүгээ илэхийг харж, диван дээрх толинд туссан дүрсээ танилгүй хэдэн хурам гөлрөн харснаа сая таньж харамсалтайяа инээмсэглэн нүүр, шил хүзүү, өвчүүгээ мөсөөр үрж эхлэв. 

	«Морин тэрэг хөтлөөд хот орно» гэж Артамонов хувцаслаж байхдаа шийдээд пиджакийн ханцуйд гараа хийснээ больж, пиджакаа сандал дээр чулуудаж хонхны ясан товчийг хүчлэн дарлаа. 

	— Цай, хандалсан цай! Давсалсан юм авчир. Коньяк! гэж зарлагын ирэхэд Петр захиалаад цонхоор гадагш харлаа. 

	Дэлгүүрүүдийн өргөн хаалга хаагдаж, бүгчим халуун харанхуй бүрийгээр гудмын чулуунд уусан шингэсэн шиг сүүтгэнэсэн хүмүүс хөлхөж байв. Театрын гаднах хаалган дээрх дэнлүү чичгэнэн асна. Ойрхон нэгтэй эмэгтэйчүүдийн дуулалдах нь сонсогдоход

	«Хивэн хорхой» гэж Артамонов бодов. 

	«Цэвэрлэж болох уу» гэж араас нь нэг хүний асуухад Петр огцом эргэж харвал шалны сойз даавуу хоёр барьсан өрөөсөн нүдтэй эмгэн босгон дээр зогсож байлаа. Петр юу ч дуугаралгүй өрөөнөөсөө гармагц саравчтай хар малгай өмсөж өрөөсөн нүдэндээ хар шил зүүсэн хүнтэй хонгилд мөргөлдчихлөө. 

	— Тийм ээ, тийм, өөр юмгүй гэж дутуу хаалттай хаалганы завсар руу тэр хүн хэлжээ. 

	Юм бүхэн аягүй санагдаж, үг бүрд далд утга байна уу гэж сэжиглэмээр байв. Артамонов дугариг ширээний ард сууж байлаа. Өмнө нь бага хэмжээний халуун сав шуухинан буцалж таазнаас өлгөсөн лампын шил үл үзэгдэх гараар шүргэж хөдөлгөсөн шиг аяархан хангинаж байв. Галзууртлаа архидсан хүмүүсийн хачин дүр байдал, дууны үгс, дүүгийн захирангүй хэлсэн үгийн зарим хэсэг нь Петрийн санаанд үймрэн орж, халти хараад өнгөрсөн хүмүүсийн нүд гялалзах шиг санагдаж байсан боловч толгой дотор нь нэг л бүдэг бөөдгөр, хоосон хонгио байлаа. Чичирхийлсэн зурвас хурц туяа толгойд нь нэвт харван орж, түүний дотор хүмүүс тоос бужигналдан бүжиглэж нэг нэн чухал юм бодоход нь саад хийж байх шиг санагдаж билээ. 

	Петр аагтай халуун цай ууж амаа түлэн, согтож байгаагаа мэдэлгүй коньяк балгаж, сэтгэл нь улам зовж эхлээд нэг тийшээ явмаар байв. Хонх дарлаа. Үс зүс ч үгүй, ясан бариултай таяг юм уу гэмээр ямар нь ч үл мэдэгдэх уур манан шиг үл мэдэг жирвэлзсэн хүн орж ирэв. 

	— Ванька ногоон ликёр аваад ир. Мэдэв үү? Ногооныг!

	— За за тэгье, шартрез авчиръя. 

	— Чи чинь Ванька гэж үү?

	— Яалаа гэж. Намайг Константин гэдэг

	— За за яв гэв. 

	Зарлагыг ликёр бариад ирэхэд

	Чи цэрэгт байсан уу? гэж Артамонов асуув. 

	— Яалаа гэж. 

	— Тэгээд цэрэг маягаар ярих юм аа?

	— Албан ажил ялгаа юу байх вэ. Тушаал дагах хэрэгтэй. 

	Артамонов баахан бодож байснаа түүнд нэг рубль өгч:

	— Чи тушаал битгий дага. Бүгдийг нь... тонилгож өөрөө мөхөөлдөс наймаал. Өөр юү ч хэрэггүй гэж түүнд зөвлөгөө өглөө. 

	Ликёр нь бурам шиг наалдангир, жацын спирт шиг эхүүн ажээ. Түүнээс толгой нь баахан хөнгөрч сэхрээд хамаг юм нэг л тогтож өтгөрчих шиг. Толгой дотор нь ингэж зохирох хооронд гадаа гудамжны шуугиан мөн л намдаж цөмөөрөө нягтарч дүнгэр дүнгэр чимээ үүсээд ардаа нам гүмийг үлдээн хөвөлзөн холдов. 

	«Тушаал дагах хэрэгтэй гэнэ ээ? Хэнийхийг дагах юм бэ? Би зарц биш эзэн хүн шүү дээ. Би эзэн хүн юм уу, биш юм уу?» гэж Артамонов бодлоо. 

	Гэнэт Артамонов цочин хэрдхийж энэ санал бодол цөм тасалдлаа. Петрийн нэг харахад Алексей түүнчлэн зальтай бусад сэргэлэн хүмүүсийн адил аргалж амархан амьдрахад саад болсоор ирсэн өнөөх хүн нь халз урдаас хараад сууж байлаа. Цайны халуун савны дэргэд урдаас нь харж суугаа өргөн нүүртэй, их сахалтай тэр л хүн Петрт саад болдог аж. Тэр хүн зүүн гарын алгаараа шанаагаа тулж, хуруунуудаа сахал руугаа хийчхээд юу ч дуугаралгүй сууж салах ёс хийж байгаа юм уу гэмээр Петр Артамоновыг гунигтайгаас гадна өрөвдөж нэг л юмны төлөө зэмлэсэн бололтой харан уйлж байв. Шаргал гар зовхи дороос нь хорт гашуун нулимс урсгаж сахлын хажуугаар зүүн нүдний нь дэргэдүүр том ялаа үхсэн хүний нүүр дээгүүр яваа юм шиг гүйсээр шанаа дээр нь гарч хөмсөгний дэргэд зогсоод нүд рүү нь шагайлаа. 

	Золиг чи юу гэв? гэж Артамоновын дайснаасаа асуухад тэр нь ганцхан уруулаа хөдөлгөхөөс биш хариу хэлсэн үгүй, хөдөлсөн ч үгүй. 

	— Бархирна уу чи? гэж Петр Артамонов тавлан хашхирснаа,

	— Өөдгүй золиг чи намайгаа будилуулчхаад сүүлд нь өөрөө уйлж суудаг чинь энэ үү? Өөрт чинь өрөвдөлтэй юу? Чамайг даа... гээд ширээн дээрээс архины лонх авч түүний халзарч яваа гавал руу нь байдаг чадлаараа дэлсчихлээ. 

	Толины хангир чингэр хагарах, онхолдсон ширээнээс унах халуун сав, аяга тавгийн тар няр чимээгээр хүмүүс орж ирлээ. Тэд хэдийгээр тоо цөөхөн боловч цөмөөрөө хоёр салаа болж эрээлжлэн сүүтэлзэн байв. Өрөөсөн нүд сохор чавганц хурмын дотор доошоо бөхийх мөртөө самовараа өргөж аваад цэх зогссон байв. Шөнө болсон. Бүгдээрээ унтацгааж байна шүү. 

	— Том толь хагалчихлаа. 

	Энэ чинь зохимжгүй явдал шүү гэж хүмүүсийн хоорондоо гомдлолцон ярилцахыг шалан дээр суугаа Петр Артамонов дуулж билээ. 

	— Яалаа! гэж Артамонов мөөрөх мэт хэлээд, гараа дэлэн нэг тийш хөвөх мэт явлаа. 

	Маргаашийн үдэш дүү Алексей нь давхиж ирээд өвчтөнийг асрах эмч юм уу эсвэл морио арчлах хөтөч адил ахдаа үзлэг хийгээд нэг жижигхэн сойзоор сахлыг нь самнаж:

	— Чи чинь ер бусын их хавагнасан байна. Чи ийм байдлаар гэртээ яаж харьж болох вэ! Үүнээс гадна энд чи надад бас тус болно шүү. Сахлаа авбал таарна. Петр минь савхин гутал чинь хөлсний морин тэрэгчийнхтэй адил болчихлоо. Өөр гутал авах хэрэгтэй гэж хэллээ. 

	Ах нь шүдээ зууж, дүүгээ үг дуугүй дагаж үсчинд очлоо. Сахал, үснээс нь хэрхэн яаж хайчилбал зохихыг үсчинд Алексей нарийн нямбай тайлбарлаж өг, засуулаад гутлын дэлгүүрээс ахдаа савхин гутал шилж авч өгөв. Энэ бүгдийн дараа Петр өөрийгөө толинд хараад одоо би чинь худалдагчтай адил болчихлоо гэж санав. Гутал нь хөлийн хянгыг дарж байсан боловч дүүгийн хийж байгаа зүйл зүйтэй. Үсээ засах, савхин гутлаа солих нь цөм хэрэгтэй. Ер өөрийгөө өөд нь татаж, архидаж наргисны улмаас үлдэж сэтгэл дарангуйлан зовоосон хүнд дутагдлаа мартах нь зүйтэй гэж Петр бодоод дүүдээ юу ч хэлсэнгүй. 

	Петр толгой доторх мансуурал хордсон биеийн алжаалын манан дундаас дүүгээ ажиглах тутмаа түүнийг хүндэтгэх атаархах сэм шоолон дайсагнах хутгалдсан нэлээд нарийн яршигтай сэтгэл дотор нь үймэлдэж байлаа. Таяг тулсан, хөнгөн хөлтэй, хурц нүдтэй энэ туранхай хүн ажил үйлс мөрийтэй тоглоомын ханашгүй шуналаар уугьж баагьж, улалзаж гялалзаж яваа юм. Петр дүүгийн хамт яармагийн шилдэг сайн гуанзнуудад тусгай өрөө авч нэртэй төртэй панзчидын хамт хоол идэж суухдаа баячуудыг хөхрүүлэх зугаалуулах гэж Алексей ордны алиа адил салбаганахад цаадуул нь түүнийг ингэж маяглахыг анзаарахгүй харин үзтэл түүнд дуртай бас илтээр хүндэтгэж шаазгай шиг чалчихыг нь анхааралтай сонсдог болохыг Петр ажаад багагүй гайхаж билээ. 

	Нэхмэлийн том үйлдвэрийн эзэн, шигүү сахалтай Комолов гэдэг аварга эр бухынх шиг том нүдээ бүлтийлгэж улаан лууван шиг хуруугаараа Алексейг занаж:

	— Олеша чи үнэг шиг зальтай, аргатай авхаалжтай хүн шүү! Намайг чи давсан шүү гэж уруулаа тамшаан бахдангуй элэгсүү хэлжээ. 

	— Ермолай Иванович аа, уралдаан юм чинь дээ. Мөн биз? гэж Алексей хөгжилтэй чанга хэлэв. 

	— Зүйтэй. Ангайж сууж болохгүй. Хөзрийн тамгаар явж байх хэрэгтэй!

	— Ермолай Иванович аа, би сурч л үзье гэж Алексей хэллээ. Үүнийг Комолов зөвшөөрөн:

	— Сурах л хэрэгтэй гэж билээ. 

	Алексей сэрээгээ эргүүлэн аанай л хөгжилтэй боловч зусардуугаар дуу гарч:

	— Эрхмүүд ээ! Миний хөвгүүн Мирон хожмын инженер болох ухаалаг сэргэлэн хүүхэд. Сиракуз хотод алдартай эрдэмтэн суудаг байжээ. Тэр эрдэмтэн эзэн хаандаа хандаж түшиглэх түшиг хайрлана уу. Тэгвэл би чамд дэлхийг эргүүлж өгье гэсэн юм гэж миний хүү ярьдаг. 

	— Хараач гайхлыг!

	— Эргүүлнэ гэж л дээ. Эрхмүүдээ! Манай давхаргынханд цөлхөөв1 гэдэг тулах түших хүчин байна. Эргүүлж хөврүүлж чадах цэцэн мэргэд бидэнд хэрэггүй. Бид өөрсдөө эвэртэн сүүлтэн улс шүү. Бидэнд өөр түшмэл л ганцхан хэрэгтэй. Тайж язгууртан доройтон гундаж байна. Тэд бидэнд саад болохгүй. Гэхдээ бидэнд өөрийн түшмэл шаардагдаж байна. Бидэнд хэрэгтэй хүн бүхэн манай өөрсдийн байх ёстой. Манай ажил үйл мэдэх худалдаачны талын хүн байвал зохино. Ийм байна эрхмүүдээ! гэв. 

	Буурал халзан толгойтой, лэглэгэр том тарган хүмүүс Алексейн хэлснийг хөгжилтэй зөвшөөрөн:

	— Зүйтэй, залуу минь гэж хашхиралдав. 

	Өрөөсөн нүд сохор, шовх хамартай. Лосев гэдэг туранхай өвгөн эелдгээр инээж:

	— Алексей Ильич хулгана шиг ухаантай хүн юм. Хаана өөх, хаана нь өөдөс, байдгийг мэдчихээд уйгагүй мэрээд л байдаг хүн. Түүний эрүүл мэндийн төлөө гэж ерөөл дэвшүүлэхэд нь бүгдээрээ хундагаа өргөв. 

	Алексей бүгдтэй нь баяртай тулгав. Лосев хүүхдийнх шиг жаалхан гараараа Комоловын өргөн мөрийг алгадан:

	— Манай дотроос ухаантан бий болж байна гэж хэлэв. 

	— Хэзээ ямагт байсан юм. Миний эцэг ачаа ачигчдын дотроос гарч хүн болсон юм гэж Комолов бахархалтайяа хэлэв. 

	— Чиний эцэг баян армяныг цааш нь харуулчхаад баяжсан юм гэлцдэг гэж Лосевын инээмсэглэн хэлэхэд нэхмэлийн үйлдвэрийн их сахалт эзэн хуц майлсан шиг инээж хариулсан нь:

	— Худлаа! Аз жаргалтай л бол нүгэлтэй гэсэн үг гэж манайхан тэнэгийн харгаагаар ярилцдаг юм. Кузьма чиний ч тухай мэр сэр юм дуулаад байдаг шүү гэв. 

	Лосев үүний үнэн гэдгийг батлан:

	— Миний ч тухай ялгаагүй, муу үг модон улаатай гэдэг дээ гэж санаа алдан хэлэв. 

	Петр Артамонов энэ бүгдийг сонсож, бага ууж их идэхийг хичээн янцаглан сууж өөрийгөө ондоо үүлдрийн зэрлэг амьтан эдний дотор орсон мэт гунигтай сэтгэв. Эд цөм саяхан болтол тариачин харцас байсан гэдгийг Петр сайн мэдэж авав. Эд дээрэмчний шинжтэй, үлгэр домгийн явдалтны тулд бусдын хүндэтгэл татахаас гадна Петрийн эцэгтэй нэг л адил талтай хүмүүс байв. Хэрэв эцэг нь эдний хамт ажил үйлээ ярилцаж ууж наргиж явсан бол бас л ингэж завхайрч, мөнгөө зоргодос шиг шатааж суух нь лавтай аж. Чадлаа шавхан бүх газар шороо, бие биеэ тосгодыг цуцалтгүй зорж харуулдаж суудаг энэ хүмүүс мөнгийг зоргодос шиг юманд бодохгүй нь ч арга үгүй ажээ. 

	Гэтэл дүү нь энэ том хүмүүстэй нэг л төсөөлшгүй мэт билээ. Петр дүүдээ хэдийгээр дургүй байсан ч тэднийг бодвол Алексей ухаан сэргэлэн хурцаар барахгүй аймшигтай юм шиг үе үе бодогддог байж!

	— Эрхмүүдээ! Та бидний гарт ямар барагдашгүй их хүч, хэчнээн олон сая тариачид байна гэж бодно! Тариачин гэдэг чинь ажилчин, худалдан авагчийн аль алин нь байгаа юм. Тэд ийм олноороо өөр хаа ямар газар байна? Хаана ч байхгүй! Манайд ямар ч герман харийн ямар ч хүн хэрэггүй, бид өөрсдөө бүгдийг чадна гэж Алексей галзуу юм шиг хашхирахад:

	— Зүйтэй! гэж ам халж, дуу чангарсан хүмүүс зөвшөөрөн хашхиралдлаа,. 

	Гадаадаас ирүүлсэн барааны гаалийг нэмэгдүүлэх помещикуудын газрыг худалдаж авах, тайж нарын банкны хор хөнөөлийн тухай Алексей их ярилаа. Түүний бие хамаг юм мэддэг аж. Хэлсэн бүгдийг нь энэ хүмүүс баяртай зөвшөөрч байгааг үзээд ах нь их гайхжээ. 

	«Тэр амьдарч чаддаг» гэж Никита зөв хэлж дээ гэж Артамонов атаархан бодлоо. 

	Алексей бие муутай ч гэсэн бас л завхайрдаг юм. Найрал дууны бүсгүйчүүдийг байлгадаг нялуун дуутай, цогтой харцтай Москвагийн өсгөлүүн нэг авгайтай Алексей үзтэл аль хэдийнээс байнгын янагийн харилцаатай болсон аж. Тэр авгай дөч гарсан гэж ярилцдаг боловч улаан хацартай содон цагаан царайгаар нь бодвол гуч ч хүрээгүй гэмээр авай. 

	— Алеша шонхор минь гэж тэр авгай үнэгнийх шиг хурц шүдээ ярзайлган дуугарч, Алексейг эх нь хүүхдээ халхалдаг мэт энхрийлэн халхална. 

	Найрал дууны хүүхнүүдийг Алексейн зүгээр өнгөрүүлдэггүйг тэр авгай гадарладаг байвал зохих бөгөөд үүнийг үзсэн нь лавтай боловч Петрийн дүүг нөхөрсгөөр үздэг байлаа. Элдэв хүний талаар бас ажил үйлийн талаар түүнтэйгээ Алексейн зөвлөхийг Петр олон удаа харж гайхахдаа эцэг, Ульяна Баймакова хоёрыг дурсан боддог байлаа. 

	Петр дүүгээ хараад «чөтгөр» гэж бодов. Алексейн дүрсгүйтэх нь хүртэл нэг л онц өөр зальжин юм. Майер гэдэг бүдүүн герман алиа салбадай циркт гахай тоглуулдаг болжээ. Панзач нарыг шоолон гахайдаа урт сюртук, домбон бүрх малгай, лонхон түрийтэй савхин гутал өмсгүүлж хойд хоёр хөлөөр нь явуулахад үзэгчид олноос гадна панзач нар ч ялгаагүй цөмөөрөө хөхрөлддөг байлаа. Харин Алексей ганцаараа үүнд нь уурлаж нөхдөө ятгаж, морь малладаг хүнийг хахуулдан үгэндээ оруулж, өнөөх гахайг хулгайлж аваачаад Барбатенкогийн зочид буудлын дээд гарын тогоочид хэлж махаар нь элдэв хачиртай сайхан хоол төхөөрүүлж найрлажээ. Өнөөх алиа салбадай гахайгаа харамссандаа боож, үхсэн гэх мэт яриа Артамоновт шивэр авир сонсогджээ2. Яармаг дээр Алексейн тухай Петрийн ажсан бүхэн нь түүнд түгшүүртэй бодол санал төрүүлж билээ. 

	«Сэтгэлгүй луйварчин. Намайг гуйлгачин болгоод ажиггүй явж мэдэх хүн шүү, энэ чинь Хомхой ховдгоосоо биш, зүгээр л наргисаар л ингэж мэднэ» гэж бодсон юм. Энэ аюулыг Петр ухамсарлаж согтуу нь гараад хөл дээрээ босож гэртээ ганцаараа харьж дүү Алексей нь Москва орохоор явжээ. 

	Артамоновыг Дремов хотноо хүрч очих тухайд салхи бороо ихтэй есдүгээр сар байж билээ. Өртөөний морьд, шавартай нарийн зам манан жигд жагсаж ургасан намхан гачуур модон дундуур хонхоо жингэнүүлэн туурайгаа ус шаврыг амтлах мэт тамшаалгасаар хөл хөнгөн хатирч явав. Тэнгэр зуурч элдсэн гурил адил бор үүлээр нэлэнхий бүрхэгджээ. Артамоновын согтуу мансуу толгой доторх ч мөн бүрэг саарал, уйтгартай ажээ. Тэр дотно боловч хашраатай хүнээ үхүүлж хөдөөлүүлчхээд явсан мэт уйтгарлан явжээ. Талийгаач тэр хүнээ өрөвдөх боловч дахиж түүнтэй уулзахаа байж, үг хэлэхгүй мөртөө зэмлэж харах,тодорхойгүй шаардлага тавих зэргээр дараа болж жинхэнэ амьд хүний ёсоор амьдрахад нь саад болохоос өнгөрлөө гэж бодоход бас аятай мэт санагдаж байв. 

	«Ажил үйлээрээ оролдохоос өөр юу ч хэрэггүй. Хүн бүхэн ажил үйлийн ачаар амьд яваа юм» гэж Артамонов биеэ ятгав. 

	Намрын шар нартай өдрүүд гуниг төрүүлэм туяа тунаруулсан саруул шөнүүдээр халагдаж тавтайяа өнгөрөөхөд Артамонов чадлаа шавхан ажиллаж гарлаа. 

	Намрын тэнгэрт үүр хяраалж сувдын өнгө орохтой зэрэг Артамонов сэрж Фабрикийн яндангийн шаардлагатай дуудлагыг сонсов. Хагас цагийн дараа цуцалтгүй шивнээ сарчигнаа эхэлж, Фабрик ажилдаа орж чихэнд дассан бүдэг боловч аварга хүчтэй дуу чимээ гарах нь тэр. 

	Эрэгтэй эмэгтэй тариачид маалинга тушааж, үүрээс аваад үдшийн бүрий болтол амбаарын дэргэд шуугилдацгааж байв. Ватаракш голын эргэн дээр тоогүй олон Морозовын нэгний нь нээсэн гуанзны хавьд согтуу хүмүүс дуулалдаж гармони хөгжим хангинан авай. Машин шиг нямбай, хүн амьтанд хатуу хажир Тихон Вялов хашаан дотуур хөлөө чирэн явж хамуур сүх хүрз гурваа аваад тариачид, ажилчдын аль алиныг ширүүн загнаж хашааны хог шороог яаралгүй шүүрдэж, шороо малтаж, юм цавчиж явав. Цэнхэр хувцсаа үргэлжид цэвэр өмсөж явдаг Серафим өвгөн үүгээр түүгээр үзэгдэн байв. Яармагаас их бэлэг авчирсан хийгээд ялангуяа үг дуу цөөнтэй түвшин тайван байгаад нь Наталья нэн их баярлаж гэртээ машин шиг ажиллав. Фабрикийн ажилчид тэр байтугай морьд хүртэл үеийн үед зогсолтгүй ажиллахаар баадууг нь чангалсан шиг бүгдээрээ эндэгдэлгүй, эмх журамтай ажиллаж байлаа. Сар өдөр салхинд туугдсан үүл шиг дараалан хөвөрч он жил болон эвхэгдсээр байлаа. 

	Артамонов хэрсэн бух шиг доошоо харан фабрикийн байшин, хашаан дотуур явснаа гарч, суурины гудамжаар хүүхэд багачуудыг сүрдүүлэн алхалдаг билээ. Тэгээд явсан газар бүрд нь нэг л хачин шинэ содон юм сэтгэгдсэн нь юу вэ гэвэл их ажил үйлд Артамонов өөрөө бараг илүүдэж гаднын ажиглагч хүн болсон мэт санагдав. Хүү Яковыг ажлаа мэдэж, сурч, түүндээ сонирхолтой мэт байгааг үзэхэд эцгийн сэтгэлд таатай байжээ. Яковын авир төрх нь Артамоновын их хүүгийн тухай бодлыг өөр зүг хандуулахаар үл барам, Ильятай эвлэрэхэд ч хүргэжээ. 

	Эрдэмтэн чамгүйгээр больё чи минь. Эрдмээ л сур» гэж Артамонов бодов. 

	Өнгө бүрийг тусгадаг савангийн хөөс шиг, урин ялдам инээвхийлэх нүдтэй улаан хацартай тарган цатгалан Яков бөөрөнхий биеэ сүрхий төв ихэмсэг авч явдаг билээ. Тэр ойроос харахад тагтаатай хачин адил боловч холоос харахад ажил хэрэгч авхаалж зальтай эзэн гэмээр харагдана. Эмэгтэй ажилчид түүнд эелдгээр инээмсэглэдэг. Яков тачаалтай нүдээр анивчиж тэд нартай авир шивэр ярилцаж залуу азарган тахианых шиг омгоо зохиомол ихэмсэг төв зангаараа далдалж чадалгүй дэргэдүүр нь эргэлдэх аж. Эцэг нь хүүгийнхээ ингэж явахыг хараад чихээ татан татан инээмсэглэж «Паулаг чамд харуулбал, тэнэг минь яана?» гэж бодно. 

	Яковыг авга ахынхаараа очиж Мирон, түүний найз, ноорхой хувцастай тогтвор муутай Горицветов хоёрын эцэс хязгааргүй маргаанд оролцолгүй суудаг нь Петрт таалагддаг авай. Одоо Мирон панзчийн хүүтэй ер төс ч үгүй шал өөр болжээ. Бие туранхай, том хамартай, мөрөн дээрээ учир нь мэдэгдэхгүй эвхмэл үсэгтэй погон хадаж, нүдний шил зүүж алталсан товчтой богино хүрэм өмсдөг нь хэсгийн шүүгч гэмээр болжээ. Мирон босох суухдаа цэрэг шиг цэгц огцмоос гадна ярихдаа ихэмсэг дээрэнгүй уцаар унтуу ажээ. 

	Дүүгийн нь хүү Мирон үргэлжид нэг л цэцэн юм ярьдгийг Петр мэдэх боловч түүнд дургүй аж. 

	— Дүү минь, энэ чинь хилософи юм. Ядуу дорой чадваргүйн харгайгаар цэцэрхэж байгаа хэрэг гэж Мирон хоёр гараа хантаазныхаа карманд хийж «Ф» үсгийн хэлбэрээр зогсож сургамжлан хэлэв. 

	Горицветов нь муу ч биш, мулгуу ч биш ярьдаг шиг Артамоновт санагджээ. Хар өнгийн цамц дээгүүрээ оюутны дүрэмт сюртук өмсөж, товчнуудаа тайлж эв хавгүй хувцаслаж явдаг жаалхан биетэй, хэдэн хоног унтаагүй юм уу гэмээр улайж сэлхэрсэн нүдтэй, саглагар үстэй, батганд бариулсан бараавтар царайтай Горицветов хүний хэлэхийг дуулах ч үгүй, гараа чичгэнүүлэн арвагануулан хашхирч:

	— Та нарыг фабрик заводын яндангийн дуугаар огторгуйд нарыг мандуулдаг болж утаа униартай өдрийг ус намаг ой дотроос машины дуугаар гаргадаг болно гэж бодъё. Гэтэл та нар хүнийг хааш нь хийх юм бэ? гэж Мироныг довтлов. 

	Мирон хөмсгөө өргөж, нүүрээ үрчийлгэж нүднийхээ шилийг засаад:

	— Энэ чинь хилософи, дэмий хоосон шүлэг. Найз минь энэ чинь хамар дор хагархай ам байгаа л гэж хий хоосон цэцэрхэж байгаа хэрэг шүү. Амьдрал гэдэг чинь тэмцэл юм. Уянгалал солиорол амьдралд байж таарахгүй инээдэмтэй юм болно гэж цулгуйхан үгээр жигд нанчиж гарчээ. 

	Маргалдагч хоёрын үгс хөх тагтаан доторх цагаан тагтай мэт содон байжээ. Сонсож суугаа Артамонов:

	Ийм байдаг байжээ: Шинэ шувуунууд гарч ирээд шинээр донгодох нь энэ дээ гэж бодлоо. 

	Тэр хоёрын маргааны учрыг Артамонов бүдэг бадаг гадарлаж суухдаа хүү Яковын нөхдөө элэг барьсан инээмсэглэлээ харуулахгүй гэж дээд уруулын дээрх мяндсан сахлаа илж байхыг сэтгэл ханамжтай үзжээ. 

	«За тийм байж. Харин Илья юу гэж хэлэх сэн бол?» гэж Петр бодов. 

	— Газар дэлхий, хүн амьтныг төмрөөр гинжилж, хүнийг машины боол болгоод... гэж Горицветовын хашхиран хэлэхэд Мирон хамраа хөдөлгөн:

	— Чиний халамжлах тэр хүн чинь юу ч хийдэггүй ажилгүй залхуу юм. Аж үйлдвэрийг хөгжүүлэхэд ганцхан аврал байгааг ойлгохгүй юм бол тэр чинь маргааш л үхэж мөхнө гэж хэллээ. 

	«Хэнийх нь зөв бол? Аль нь дээр байна» гэж Петр Артамонов бодов. 

	Горицветов ач хүүгээс нь илүү таагүй санагдана. Тэр хүү нэг л найдваргүй, өлбөгөр юм шиг санагдахаас гадна нэг юмнаас айдаг бололтой чанга хашхичин дуугардаг. Ёс журамгүй нь согтуу хүний адил хэтэрхий. Гэрийн эздээс түрүүлж хоолны ширээнд ирж суучхаад, хоол тавихыг хүлээж ядсан юм шиг хутга сэрээгээ ийш тийш нь эргүүлэн тавьдаг. Горицветов яаран тэвдэж, хахаж цацан уруул амаа шалз түлж, эвгүй муухай идэж уудаг юм. Алексейн нэг адил түүнд нэг л дэгдгэнүүр илүү зан хорт муу юм байх шиг санагдан бүлгээ. Улайсан нүдний нь том бараан цөцгий нь сохор хүнийх шиг мэлрэн хардаг Петр Артамоновтай тэр уулзахдаа ширүүн алгатай халуун гараа атгуулчихсанаа суга татаж авч, хүндлэлгүй дув дуугүй мэндэлжээ. Ер нь явж явж энэ хүү нэг хэрэггүй илүүдэл хүн шиг гэтэл Миронд яагаад тэр хүн хэрэгтэй болсныг мэдэхэд хэцүү юм. 

	— Степа чи олныг ярьснаас хоолоо идвэл барав гэж Ольгагийн зөвлөж хэлэхэд:

	— Үгүй чадахгүй, энд аюултай тэрс сургаал номлож байна гэж Горицветов тас тас хариулжээ. 

	— Хоёр оюутны маргахад Алексей юу ч дуугаралгүй анхааралтай чагнаж сууснаа хүүгийн хэлснийг хааяа нэг дэмжиж:

	— Зүйтэй. Хүч нь хаа байна тэнд засаг засаглал байдаг. Хүч гэдэг бол аж үйлдвэр юм. Ингэхлээр... гэх төдий байгаа нь Петрт гайхалтай байжээ. 

	Шанаагаар нь цацраг үрчлээтэй, нүдний, хүрээгүй зузаан шилэнд дарагдсан хамрынхаа үзүүрт улаантай, Ольга хоол идэж цай уугаад цонхны дэргэд сууж онцын хурц өнгөтэй цэцэг тэлүүрдэн жинжүүгээр хатгаж юу ч дуугаралгүй оёв. Дүүгийндээ очиход гэртээ байснаас илүү аятай тухтай мэт Петрт санагдан ажээ. Дүүгийнд очиход сайхан байдгаас гадна сайн дарс амсах гэвэл хэдийд ч бэлэн байдаг ажээ. 

	Хүү Яковын хамт Петр харьж явахдаа:

	— Юуны тухай тэр хоёр тэгтлээ маргалдсаныг чи ойлгов уу? гэж хүүгээс асуулаа. 

	— Ойлгосон гэж хүү товчхон хариулав. Өөрөө юу ч ойлгоогүйгээ хүүд мэдүүлэхгүйг бодож явсан эцэг нь:

	— Тэгвэл юун тухай бил ээ? гэж эрс асуулаа. 

	Яков эцгийн асуултад хэзээ ямагт дурамжхан, товч боловч ойлгомжтой хариулдаг заншилтай. Түүний хэлдгээр бол Мирон нь орос орон Европ дахины журмаар амьдрах ёстой ажээ. Горицветов нь орос орон хөгжин мандах өөрийн өвөрмөц замтай гэдэгт итгэдэг аж. Ингэхлээр эцэг Артамонов энэ талаар өөрөө баримталдаг бодолтой хүн гэдгээ хүүдээ харуулах хэрэгтэй гэж бодоод:

	— Хэрэв гадаадынхан манайхаас илүү амьдардаг бол тэд манай руу тэгтлээ шургалаад байхгүй учиртай гэж хэлэв. Гэтэл энэ нь Алексейн хэлсэн үг мөн бөгөөд өөрийн гэх бодол байхгүйгээ Петр санаад өөртөө гомдож хөмсгөө зангидлаа. 

	— Ухаантайгаа гайхуулах гэсэн юм шиг энэ мэтийн шал дэмий яриа гаргалгүй амьдран сууж болно шүү дээ гэж эцгийн биедээ гомдсоныг улам хөндөөх гэсэн мэт хүүгийн хэлэхэд:

	— Тэгж ч бас болох юм даа гэж эцэг нь хамар дороо гүвтнэв. 

	Артамонов аар саар гомдол гайхалд дайрагдаж тэдгээр гомдол, гайхаш нь Артамоновыг юм бүхнээс холдуулан нэг тийш нь түлхсээр бүгдийг харж, бүгдийн төлөө санаа зовж сэтгэл тавьж явбал зохих үзэгчийн рольд хүргэжээ. Эргэн тойронд юм бүхэн үл ажигдам хурдан өөрчлөгдөж тайван түвшнийг мэдэхгүй шинэ юм хатуу шаардлага тавьж эхэллээ. Нэг удаа Ольга цай ууж суухдаа:

	— Юу ч хүсэлгүй сэтгэл дүүрэн суухыг үнэн мөн гэдэг биз гэжээ. 

	— Нээрэн тийм шүү гэж Петрийн зөвшөөрөхөд

	— Үгүй. Энэ чинь үнэн биш, үхэл юм. Үнэн хэрэг бол ажил үйл, хөдөлгөөнд байдаг гэж Мирон хэлээд том зузаан цаас хуйлж аваад гарлаа. 

	— Хүү чинь чамтайгаа хэрцгий харилцах юмаа гэж Петрийн хэлэхэд Ольга

	— Хаанаас! Үгүй чи минь гэлээ. 

	— Хэрцгий нь үзтэл ил байна. 

	— Тэр чинь надаас илүү ухаантай шүү. Чи чинь боловсролтой хүн биш, тэгээд би дэмий балай юм олонтой хэлчхээд байх юм. Биднийг бодвол хүүхдүүд маань илүү ухаантай шүү гэж Ольга хэллээ. 

	Артамонов энэнд үнэмшихгүй учраас:

	— Чи чинь нээрэн мунхаг юм хэллээ. Харин өвгөд өтгөс маань биднээс ухаантай байжээ. «Хүү төрүүлбэл гаслан, охин төрүүлбэл, давхар гаслан» гэж манай өвгөд дээдэс хэлжээ. Мэдэв үү? гэж инээмсэглэв. 

	Ольга хүүхдийн илүү ухаантай болсныг хэлэхдээ далдуур Ильяг сэм сануулж хэлсэн нь лавтай бөгөөд хүүхдийн ухааны талаар түүний хэлсэн үг Петрийн эмзэг газрыг хөндөж ихээр гомдоожээ. Алексей Ильяд мөнгөөр туслалцдагаас гадна Мирон түүнтэй захидлаар харилцдагийг Петр тухайлдаг боловч Ильяг хаа хэрхэн сууж байгаа тухай нэрэлхэж ер асуудаггүй байлаа. Харин Ольга бол Петрийн ингэж нэрэлхдэгийг ойлгож түүний их хүүгийн тухай үгийн далимд уран арга гарган хэлж өгдөг байлаа. Ильяг нэг учир шалтгаанаар Архангельск хотод сууж байснаа, одоо гадаадад суудаг болсон гэж Ольгагаас Артамонов мэдэж авсан ажээ. 

	— Яамай, тэгж яваг. «Тэнэг явснаа ойлгож ухаантай болно» гэж эцэг Петр боддог аж. 

	Хүн бүр ухаан орж явахад яагаад миний хүү Илья ухаан орохгүй зөрүүд хэвээрээ явна? гэж Петр заримдаа бодож, их гайхдаг байлаа. 

	Артамонов дүүгийндээ очихдоо гоё сайхан, гуниг төрүүлэм түвшин бөгөөд нэг л харь хөндий Попова, мөн түүний охинтой дайралддаг байлаа. Попова Артамоновтай дайралддаг байлаа. Попова Артамоновтай ярихдаа хүүгээ дэмий гомдоожээ гэж бодоод Ильятайгаа Артамоновын ярилцдагтай адилхнаар цөөхөн үг солилцдог. Поповагаас Артамонов ичиж зовдог байлаа. Тавтай чөлөөтэй хурамханд Артамоновын санаанд Поповагийн дүр урган тодрох боловч гагцхүү гайхах сэтгэл төрүүлдэг байлаа. Ийнхүү хүн хүндээ таалагдаж, түүнийг бодож сэтгэх боловч тэр чухам ямар учраас тийм хэрэгтэй болсныг ухах аргагүйн дээр, түүнтэй ярих гэдэг хэлгүй дүлий хүнтэй ярьсантай адил хэцүү байдаг билээ. 

	Юм бүхэн цөм өөрчлөгдөж байлаа. Ажилчид хүртэл улам уур хилэнтэй олон ааштай, сүрьеэ өвчтэй болж. эхнэр хүүхнүүд улам хэрүүлч хэдэр болж, ажилчдын суурины дуу чимээ улам түгшүүртэй болж, үдэш оройн цагт тэд чоно болон улилдаж байна гэмээр бас хог буртаг болсон элс уурлан хүрхэрдэг болов уу ч гэмээр байжээ. 

	Ажилчид мэдэгдэхүйц тогтвороо алдаж тэнэх дуртай болжээ. Хэнд ч юунд ч гомдоогүй байсан хүмүүс гэнэт конторт орж ирцгээгээд тооцоогоо бодуулж халагдах гэж шаардах болов. 

	— Та нар хаачих нь вэ? гэж Петрийн асуухад:

	— Өөр газрынхан ямар байдгийг харахгүй юу гэцгээв. 

	— «Эд юундаа галзуураад байна»» гэж Артамоновын асуухад газар сайгүй ажилчид олны санаа алдагдаж байгааг дүү Алексей нь үнэг шиг шарвалзан инээмсэглэж ярилаа. 

	— Манай энд ч бас гайгүй тайван байна. Петрбургийг ямар гэж бодно. Манай түшмэд сайд ноёд нэг л санаанд хүрэхгүй улс гэдгийг Алексей хэлээд цааш нь их л хэрцгий тэнэг юм ярихад ах уурлаж:

	— Чиний ярьдаг дэмий. Ноёд үгүйрч байгаа учраас хааны төрийг булаах нь тэдэнд л ашигтай биз. Харин бид засаг төр ч үгүй баяжиж л байна. Баярын өдөр эцэг маань савхин гутлаа давирхайдаж гоёод зугаалдаг байсан. Гэтэл одоо чи гадаадын сайхан шаахай өмсөж торгон галстук хүзүүндээ зүүгээд явдаг болжээ. Бид ачийг мэдэхгүй гахай биш, эзэн хааныхаа төлөө зүтгэдэг ажилтан нар нь байх ёстой. Үлгэрлэж хэлбэл хаан гэдэг бол ургаа том царс мод юм. Түүнээс унасан алтан самраас нь бид хүртэж яваа улс юм гэж дүүдээ сургамжлан хэлэв. 

	Алексей ахынхаа энэ сургамжийг инээмсэглэн сонсож бүр уурлуулав. Ер хүн амьтны доромжлолтой инээвхийлэх нь нэн хэтэрхий болжээ. Хүний энэ шинэ зан аашинд нэг л хөгжөөнгүй тэнэглэл байх шиг гэж Артамоновт бодогдож билээ. Гэтэл үхэлгүй мөнх Серафим мужаан шиг зугаатай тайтгаралтайгаар элэг барин дооглож чаддаг хүн тэдний дотор нэг ч байхгүй ажаам. 

	Артамонов тайтгаруулагчтай гүн зузаан нөхөрлөжээ. 

	Үе үе Артамонов уйдаж, архи уух дур тэсгэлгүй хүрдэг байлаа. Дүүгийндээ очиж ууя гэвэл тэднийд цаг ямагт гаднын хүмүүс байдгаас ичин бэрхшээж, бас Поповад согтуу үзэгдэхийг нэн ч цээрлэдэг байлаа. Ийм нэг үед Наталья улам бээцийж уруу дорой дуугүй суудаг билээ. Ингэж сууснаас уурлаж загнавал Артамоновт дээр сэн. Тэгвэл урдаас нь ядаж ганирч болно гэж Артамонов бодно. Гэтэл тэр нь байдгаа дээрэмдүүлсэн бэлэвсэн авгай шиг харагдаад нөхрийнхөө уурыг хүргэхгүй, харин өрөвдөх мэт нэг сэтгэл төрүүлж авай. Артамонов Серафим өвгөн дээр очиж:

	— Балгах юм сан, хөгшөөн! гэж хэлнэ. 

	Хөгжилтэй мужаан үүнийг сайшаан инээмсэглэж:

	— Энэ чинь зуны нар шиг ерийн хэрэг. Чи хэтэрхий ядарсан байлгүй. Балгаж тэнхээ оролгүй яах вэ. Чи хацар дээрх мэнгэ онготой жишиж боломгүй их үйл ажилтай хүн шүү гэжээ. 

	Серафим өвгөн эзэндээ зориулж онцын амттай олон төрлийн, буйлуулмал идээшмэл архи найруулж, өнгө бүрийн шил лонхнуудад хийж булан хөндий бүрээр тавьснаа гаргаж:

	— Үүнийг миний бодож олсноор ламын бэлэвсэн гал авгай нэрж найруулсан юм. Чи үүний амт үз. Хусны үйс хаврын шүүсэнд буйлуулж идээшлүүлсэн юм. За ямар байна? гэж өвгөн хөгжилтэйеэ биеэ магтан ярив. 

	Өвгөн өөрөө ширээний дэргэд сууж «гашуун» гэж нэрлэдэг дарсаа ууж элдвийг чалчихдаа:

	— Миний хэлдэг ламын бэлэвсэн авгай, золгүйгээс золгүй эм юм аа. Арай гэж олсон амраг нь хулгайч гэтэл амраггүй сууж чадахгүй юм. Зүгээр суух тэвчээр мах ясанд нь заяагаагүй амьтан юм. 

	— Үгүй би чинь яармаг дээр нэг тийм хүүхэн үзсэн шүү гэж Артамоновын дурсан ярихад өвгөн яаран үүнийг баталж:

	— Тэгнэ дээ! Бүх газар дэлхийн хамгийн шилдэг бараа таваар тэнд чинь байдаг. Би мэднэ ээ гэж хэллээ. 

	Серафимын танихгүй хүн, мэдэхгүй юм байдаггүй. Албан хаагчид ажилчдын гэр бүлийн байдлыг өвгөн сонирхолтой өгүүлдгийн гадна хүн бүхний тухай адилхан элэгсэг найртай ярьдаг охиныхоо тухай ярихдаа ч гаднын хүнийг ярьсан мэтээр хөөрдөг билээ. 

	— Манай гайхал, байргашсан шүү. Слесарь Седовтой сууж байгааг үзвэл бузгай амьдарч байгаа биш үү. Амьтан бүхэн толгойгоо хавчуулах нүхээ олдог гэдэг үнэн шүү гэж өвгөн хэлэв. 

	Серафимын зоргодосны үнэр ханхалсан цэвэрхэн өрөөнд суухад таатай сайхан аж. Хананд өлгөсөн цагаан төмөр дэнлүүний бүдэг даруу гэрэл тасалгааны доторх бүрэнхийд саад болохгүйгээр асдаг билээ. 

	Артамоновын ам халаад хүн амьтны тухай гомдол мэдүүлж эхлэхэд мужаан өвгөн түүнийг тайтгаруулан байв. 

	— Энэ чинь зүгээр. Энэ сайн хүний явчихдаг болсонд л гол нь байна. Хүн хэвтэж хэвтэж, бодож бодож, байснаа сая босоод явж өглөө. Явбал явж л байг. Чи бүү гуньхар. Чи хүнд итгэж яв. Чи өөртөө итгэдэг үү? гэж өвгөн асуув. 

	Артамонов өөртөө итгэдэг эсэхээ бодож баахан дуугүй суув. 

	Хэн нь сайн, хэн нь муу ямар байгааг чи бүү анхаар. Тэр чинь тийм бат биш. Өчигдөр сайн явсан хүн өнөөдөр муу болчихсон зогсож л байх вий. Петр Ильич минь! би их юм үзсэн хүн. Сайн муу аль алины нь үзэхээрээ л болсон. Энэ нь ёстой сайн нь дээ гэж явсан чинь өнөөх чинь байдаггүй шүү. Намайг хэвээрээ яваад байхад нөгөөдөх чинь салхинд хийссэн элс тоос шиг үгүй болчихсон байдаг. Харин би нь явж л байна. Гэтэл би гэдэг чинь юу бил ээ? Олны дунд үл үзэгдэх ялаа шиг өчүүхэн амьтан шүү. Харин чи... гэж Серафим өвгөн хангинасан үгсээр эзнийхээ санаа сэтгэлийг тайтгаруулж билээ. Серафим хуруугаа учир төгөлдөр өргөөд яриагаа зогсоов. 

	Өвгөний яриаг сонсоход Артамоновт хоёр давхар таатай байв. Түүний үгс нь зугаатай сонин болоод санаа сэтгэлийг үнэхээр тайтгаруулдаг. Гэлээ ч энэ өвгөн хүний сэтгэл тэнийлгэх мэргэжлийнхээ хувиар ярихаас биш үнэн голоосоо ярьдаггүй, үнэндээ тоглож худал хэлдэг нь Артамоновт ил аж. Серафимын тоглоом яриаг ойлгоод Артамонов «Золиг шиг зальтай сүрхий өвгөн юмаа Никита бол ингэж ярьж чадахгүй» гэж бодно. 

	Яармагийн ичгүүр сонжуургүй хүүхнүүд. циркийн алиа салбадай, нугарагч, илбэч, зэрлэг адгуусыг сургаж тоглуулагчид дуучин хөгжимчин нар «Хүн төрөлхтний найз» хар Степын зэрэг амьдралдаа үзсэн элдэв, тайтгаруулагчдыг дурдан санавал дүү Алексейд нь энэ хүмүүстэй төсөөтэй нэг шинж байгаа мэт бодогдов. Харин Тихон Вяловт ийм шинж алга. Паула Ментотид бас алга. 

	— Хөгшин чөтгөр чи худал хэлж байна гэж Серафимд Артамоновын халамцан хэлэхэд өвгөн мужаан ёрдойсон өвдгөө алгадаж:

	— Үгүй. Чи бодоод үз л дээ. Үнэнийг мэдэхгүй байж би яаж худал хэлэх юм бэ? Би үнэнийг мэдэхгүй ингэхлээрээ чамд хаанаас худал хэлэх бил ээ? Би чамд чинь сэтгэлээсээ л хэлж байна гэж сүрхий төв царайлан үглэв. 

	— Тэгвэл дуугүй суу. 

	— Би чинь хэлгүй дүлий юм уу? гэж Серафимын ягаан нүүрэнд урьхан инээмсэглэл гийж эелдэг зөөлнөөр асуув. Цааш нь өвгөн өгүүлрүүн:

	— Би өвгөрлөө. Үлдээд байгаа богинохон насаа би үнэн ёсгүй өнгөрүүлж дээ. Харин залуучууд л үнэний хойноос махран зүтгэх ёстой. Тиймийн ч тулд тэд нүдний шил зүүдэг зуршилтай. Мирон Алексеевичийг харахгүй юү. Нүдэндээ шил хийчхээд сэлгүүцэж явах юм. Тийм болохоороо Мирон бүгдийг нэвт харж, хэнийг хаана юуг яахаа мэдэж явдаг гэж хэллээ. Миронд өвгөн мужааны дургүйг мэдэхэд Артамоновын санаанд аятайхан байлаа. 

	 

	Би л ганцаараа ухаантай,

	Бусад цөм тэнэг гэж ихэрхэн

	Том шил нүдэндээ зүүж

	Тоншуул гуай заводоор явнам

	 

	гэж хүслийнхээ чавхдас хангинуулан өвгөний хөгжилтэй цовоолог дуулахад:

	— Зүйтэй гэж Артамонов таашаав. 

	Өвгөн согтовч хөлөө эвтэйхэн дэвслэн байж:

	 

	Харцгай бөг баатар алин ч биш атлаа. 

	Харин шувуу зумлан чадна аа 

	Бурхны таалалт энэ бол

	Буянтай Алексей Ильич мөн

	 

	гэж дахиад дуулж гарлаа. 

	Артамоновт энэ нь мөн л аятай санагдахад Серафим өвгөн Яковын тухай:

	 

	Яша Машаг тэвэрч байна

	Ямар ч юм ойлгохгүй байна

	 

	гэж эрээ цээргүй дуулав. 

	Тэр хоёр заримдаа үүр цайтал ингэж цэнгэдэг байлаа. Эзнийхээ унтсан байвал Тихон Вялов хаалга тогшиж түүнийг сэрээж:

	— Гэртээ харих цаг болсон. Одоо яндан дуугарна. Таныг ажилчид харвал аягүй шүү гэж сэтгэл амарлингуй хэлдэг байлаа. 

	— Юу нь аягүй юм? Би эзэн хүн! гэж урдаас нь Артамонов хашхичдаг байсан ч хашааныхаа ажилчныг үгээр босож гэртээ унтах ба найган алхалсаар. харьж заримдаа үдэш болтол унтаад шөнө нь өнөөх Серафимынд дахин очиж суудаг байв. 

	— Хөгжилтэй мужаан ажлаа хийж байгаад нас баржээ. Өрөөсөн нүд сохор бага эмч Морозовын усанд орж үхсэн хүүхдийг тавьж оршуулах авс хийж байгаад унаж талийсан юм. 

	Өвгөнийг нутаглуулахаар Артамонов гарч, ажилчдын дүүрэн чихцэлдсэн сүмд очиж хэнд ч мэдэгдэлгүй үсээ авхуулж сураггүй алга болсон үг дуу цөөнтэй Глеб ламын оронд ирсэн улаан зээрд үстэй Александр ламын сүрхий нарийн нямбай хурал хурахыг сонслоо. Фабрикийн сургуулийн багш Греков гэдэг мууртай төстэй хүний байгуулсан найрал дууныхан сүмд ирж сайхан дууллаа. 

	Хүний ийм олноороо сүмд ирснийг ням гарагийн гавьяа гэж Артамонов дотроо тайлбарлаж билээ. 

	Бага хэмжээний хөнгөн авсыг нэхмэлчин залуучуудын өргөөд явахад настайвтар ажилчид тэднийхээ хажуу талаар зайдуухан явав. Өвгөний охин Зинаида ёслолд зохимжгүй алаг эрээн цамц өмсөөд цэвэр хувцасласан, өргөн тэгш мөртэй слесарь Седовтай зэргэлж, авсны хойноос, хөмсгөө зангидавч уйлалгүй явлаа. Хажуу талд Тихон Вялов хүнд хөлөө элсэн дундуур чирэн явжээ. Хурц наран гялалзаж, дуучид хоолой нийлүүлэн хүчирхэг чанга дуулалдав. Талийгчийг нутаглуулж яваа энэ хүмүүст гашуудсаны тэмдэг үзэгдэхгүй нь хачлалтай ажээ. 

	— Сайхан нутаглуулж явна гэж Артамоновын духныхаа хөлсийг арчин хэлэхэд Тихон зогсож доошоо харан баахан бодсоноо:

	— Аятайхан хүн сэн. Бас тоглоом наргиантай хүн юм сан. Хэн бил ээ?... Өнөөх гэж гараа агаарт хий эргүүлснээ:

	— Өвгөн үүнээ гудамжаар үүрч явахад охин нь дуулдаг сан. Сэтгэл тайтгаруулж явдаг сан гэж Тихон хэлснээ эзэн хүнээ хүндэтгэлгүй ширүүн харан уурлуулж:

	— Хүний замыг алдуулдаг байсан юм. Нэг ч хүнийг гомдоодоггүй атлаа бурхны номлолоор амьдардаггүй гэж хэлэв. 

	— Бурхны номлол, бурхны номлол гэнэ ээ? гэж эзэн нь элэглэснээ:

	— Чи өөрөө энэ бодлынхоо боол болчихжээ. Сайхан мэдээрэй чи ингэж явж өнөөх Тулун нохой шиг галзууруузай гэж Артамонов хэлээд хашааныхаа ажилчнаас эрс эргэн зайлж гэрээ зүглэжээ. 

	Нар эрт, бага үд болж байсан боловч гадаа ган халуун болж, замын элс агаарын цэнхэр униар улам халж, нар, хэлбийх үеэр бөөн цагаан үүл уул хад шиг цогцлоод тэнгэрийн хаяагаар зүүн зүг нүүж лугхийм бүгчмийг нэмэгдүүлжээ. Артамоновыг цэцэрлэг дотуур сэлгүүцэн хашааны гадаа гарахад хаврын бороонд зэвэрч муухай хахинадаг болсон хашааны хаалганы нугаснуудыг Тихон давирхайдаж байлаа. 

	— Чи чинь юу болоод сайн өдөр будав? гэж бандан дээр суунгуут Артамонов залхуурах мэт асуухад Тихон урдаас нь хялайж хараад

	— Серафим хортой муу хүн байсан гэж бүдэг дуугаар хэлэв. 

	— Яагаад? гэж Артамоновын асуусны хариуд завсар заалхайгаас хар жоомны цухуйж гардагтай адилхан хачин үгс түүний амнаас мөлхөн гарсан нь:

	— Ой сайтай юм мартдаггүй хүн сэн. Үзсэн харснаа бүгдийг нь санаж. Гэтэл юү үзэж болох бил ээ? Муу явдал, залхаал цээрлэл, үймээн самууныг л хардаг байлаа шүү дээ. Өвгөн түүнээ хүн бүхэнд ярьж. Түүнээс л их үймээн үүсдэг байв. Би нүдээр үзэж байна гэлээ. 

	Тихон багсаа давирхайд дүрээд нугасны төмөрт нялж улам ууртай бавтнахдаа:

	— Хүнийг юм дурсан санаж чадахгүй болговол таарна. Үүнээс л хамаг муу юм дэлгэрч байна. Нэг хэсэг нь амьд яваад үхэхэд хадгалж явсан хамаг муу бүх тэнэглэл нь өөрстэй нь хамт эцэслэж байдаг болговол таарна. Тэгвэл шинээр төрсөн хүмүүс сайхныг санахаас биш мууг ер мэдэхгүй явах сан. Жишээлбэл би өөрөө юм мартдаггүй ойтойгоосоо болж их зовж байна. Бие өтөлж амар жимэр гэдэг боллоо. Гэтэл тэр амар жимэр нь хаа байна? Хүн ой ухаанаа алдвал сая ёстой амар жимэр болно гэж хэлэв. 

	Тихон ийм уур шар хөдөлгөм бөгөөд нэг дор ийм их юм ярьдаггүй хүн юм сан. Түүний хэлдэг тэнэгдүү үг нь одоо Артамоновт гойд харш мэт санагдаж хашааныхаа энэ ажилчны борголжин сахал, зөгийн ёлтойсон нүдний цэцгий, үрчлээнд дарагдсан чулуун мэт духыг ажиглаж харахдаа энэ хүний улам эвдэрч эрэмдэг болж байгааг их гайхлаа. Нүүрэнд нь савхин гутлын түрийний нугалаанууд шиг ер бусын гүнзгий үрчлээ суужээ. Өтөлснөөс шалчийж яваа том шанаатай нүүр нь уушгин чулуу шиг бор өнгө орж, хамар нь далайн хөвөн амьтан шиг барсгар болсон харагдав. 

	«Энэ өтөлж дээ гэж Артамонов таашаан бодоод зөнөөд үг алддаг болж. Ажилчин биш, халах хэрэгтэй. Шагнана биз» гэж санав. Тихон нэг гартаа жаалхан хувинтай давирхай, нөгөө гартаа багс барьсаар дөхөж ирээд түүхий махны гүн улаан өнгөтэй фабрикийн байшин руу багсаараа зааж:

	— Тэнд юу ярилцдагийг сонсвол тань зүгээр сэн. Хүний гараар бүтсэн үйлдвэрийн ажил үйл хор хөнөөлтэй болохоор түүнийг устгавал таарна гэх мэтээр ганган Седов, өрөөсөн нүдэт Морозов, түүний дүү Захар, бас Зинаида хүртэл шулуухан ярилцах юм билээ гэлээ. 

	— Өөрийн чинь санал байлгүй дээ гэж Артамоновын шоолон хэлэхэд Тихон:

	— Миний үг гэж үү? гэж толгой сэгсэрснээ:

	— Үгүй, минийх биш. Би энэ мэтийн сэдлэг ерөөс зөвшөөрдөггүй. Хүн бүхэн дор дороо ажиллавал барав, ямар ч муу юм гарахгүй. Гэтэл тэд юу ярьдаг вэ? Бид л хамгийг хийдэг болохоороо эзэд нь мөн гэлцэх юм. Петр Ильич чи бодоод үз л дээ. Энэ нь үнэн шүү. Цөм тэдний гараар бүтсэн. Чамайг тэд фабрикийн ачаатай тэргэнд хөллөхөд чи түүнийг чирч зүтгэсээр дардан замд оруулж. Одоо болоход... 

	Артамонов хоолойгоо чанга засаж босоод гараа кармандаа хийж Тихоны толгой дээгүүр үүл харан:

	— Чиний бүх насаар надтай хамт өнгөрүүлснийг би ойлголгүй л яах вэ. Одоо чи нас өндөр болж ажил хийхэд чинь хэцүү... 

	— Харин өнөөх Серафим тэднийг далдуур их дөнгөдөг байсан гэж Тихон эзнийхээ сая хэлснийг дуулаагүй бололтой хэлэв. 

	— Чи байз аа. Амрах цаг чинь болсон... 

	— Тэгэхгүй яах вэ? Хэн бүхний маань амрах цаг болсон. 

	За яах вэ гэж тайван хэллээ. 

	— Байзнаач дээ.... Чи их хүнд зантай хүн юм. Халагдах болсныгоо Тихон Вялов гайхсангүй: Түүний ийнхүү тайван байгаад баахан бачимдсан Артамонов:

	— Чамайгаа би шагнахгүй яах вэ. Шагнана гэж амлав. 

	Тоостой савхин гутлаа давирхайдаж Тихоны дуугүй байхад Артамонов

	«Ингэхлээр бид хоёр бүр баяртай гэх шив гэв. 

	— За яая гэх вэ! гэж хашааны ажилчин нь хариуллаа. 

	Артамонов сэрүүн газар эрж голын тэртээ очив. Хүү Ильяатайгаа хэрэлдсэн том нарсан дор Серафим мужааны цагаан хусны мөчрөөр дархалж өгсөн хаан ширээ гэмээр сандал дээр суулаа. Тэндээс бүх фабрик, хашаа байшин, ажилчдын суурин, сүм, булш бунхны газар цөм ил харагддаг ажээ. Фабрикийн больниц, сургуулийн том том цонх мөсөн адил гялалзаж байв. 

	Хүмүүс нэхүүрийн хөндөл усны эргэвч адил газар дээгүүр ийш тийшээ гүйлдэж ажил үйлсийн бөс даавууг нэхэн ажээ. Фабрикийн суурины элстэй гудамжаар гүйлдэх хүний бараа улам бага харагдана. Өндөр настай Борис Морозовын ач, өрөөсөн нүд сохор бага эмчийн өсгөдөг хэдхэн ямаа сүмийн хашааны дэргэдүүр бор өнгийн нэгүүрс модон дундуур бэлчиж яваа нь тоглоомын юм шиг жижиг харагдана. Фабрикийн ажилчдын авгай нар хүүхдүүддээ энэ айлаас ямааны сүү их худалдаж авдаг ажээ. Галзуу улс шиг шар халат өмсөөд толгой дээрээ цагаан даавуу оройвч тавьсан өтөл хүмүүс больницын цаадах сараалжин хашаатай дөрвөлжин халзан талбай дээгүүр бэлчицгээжээ. Богширго, хон хэрээ, алагтуу тэргүүтэн олон шувуу фабрикийн орчим олноороо цуглардаг болжээ. Алаг шаазгайнууд нэг газраас нөгөөд нисэн буун, торгомсог цагаан бөөрөө гялалзуулан яаран нисэлдэж шулганалдаж байв. Хөх тагтаанууд түүгээр тайван яваа харагдаж авай. Маалинга авчирсан тариачдын буудаг Ватаракш голын эрэг дээрх гуанзны дэргэдүүр жигүүртэн шувуу нэн ч олон цуглажээ. 

	Гэвч энэ том аж ахуй Артамоновын сэтгэлийг хангаж бахархуулахаа больж элдэв гомдлын ундарга болсоор нэлээд уджээ. Дүү, ач хоёр нь мөн тэдний ойр тойрны нь хүмүүс шуугиант зах зээл дээрх цыганууд шиг гараа арвагануулан хашхиралдаж энэ Фабрикийн үйлийн ах зах нь болсон Петр Артамоновыг огт анхааралгүй маргалдахыг харж суухад гомдолтой байжээ. Тэр хүмүүс фабрикийн тухай ярилцахдаа ч түүнийг таг мартаж орхидог байлаа. Артамонов тэдэнд биеэ сануулж дуугарахад тэд хэлсний нь зөвшөөрсөн бололтой дуугүй сонсдог боловч том жижиг гэлтгүй юм бүхэн дээр өөрсдийнхөөрөө л болгодог байлаа. Ийм харилцаа анх фабрик дээр цахилгаан станцыг Артамоновын татгалзсаар байтал бариулсан цагаас эхэлсээр нэлээд уджээ. Цахилгаан станцын ашигтайн дээр аюул осол багатай юм байна гэдгийг Артамонов дорхноо итгэж ухаарсан боловч тэгэхэд гомдсоноо мартаж чадахгүй явдаг. билээ. Тэр мэт аар саар гомдол улам олширч улам хурцадсаар байжээ. 

	Ялангуяа дүүгийн хүү Мирон хэрцгий муухайгаар аашилдаг болж билээ. Тэр хүү сургуулиа төгсөж оросынхоос ангид хувцас өмсөх болж богино булигаар дээл нүдний алтан хүрээтэй шилээс аваад шар шаахай хүртэл бүх юмаа гялалзуулан нүдээ анивчиж, нүүрээ үрчийлгэж:

	— Авга ахаа, энэ чинь хуучирсан шүү. Цаг өөр болсон шүү дээ гэх мэтээр авга ахаа доромжлон хэлдэг болсон байжээ. 

	Мироны цаг үеэсээ айх нь зарц нар хатуу чанга эзнээсээ эмээдгийн адил мэт. Мирон ганцхан цаг үеэс айхаас биш бусад юм бүхэн дээр тэсвэрлэшгүй хэрцгий балмад аашилдгаар барахгүй авга ахдаа:

	— Та болон таны мэтийн хүмүүсийн хэлснийг дагаж орос орон амьдрахаас өнгөрчээ гэдгийг авга та минь мэдэж ав л даа гэж хэлсэн ч удаа бий. 

	Энэ үгэнд Артамонов онцын их гомдож «яагаад?» гэж ч асуулгүй гараад явснаас хойш хэдэн долоон хоног дүүгийндээ очихоо байснаас гадна Фабрик дээр Миронтой дайралдахдаа үг солилгүй дэргэдүүр нь өнгөрдөг болсон аж. 

	Поповагийн охинтой Мирон суухаар завдаж байлаа. Одоо тэр охин толгой бууралтаж нас тогтсон эхтэйгээ адил өндөр нуруутай тэгш гоолиг турьхан хүүхэн болон өсжээ. Бас хэн бүхний адил эвгүй муухай инээмсэглэх бүлгээ. Мөн хүзүүгээ сунган юунд ч үнэмшдэггүй бололтой том нүдээ ичгүүргүй бүлтийлгэн юм бүгдийг ажиглан ширтэх аж. Энэ бүсгүй шүдээ зууж ялаа шиг жингэнэн дуу алдаж, эрээн мяраан зураг зурсан болж өглөөнөөс үдэш болтол маалинга даавуу сүйтгэдэг авай. Сийрсэн малгайгаа бүчээр сагалдаргалж үргэлжид ар нуруундаа санжгануулж явна. Үс нь сийрсэн малгайнхаа өнгөтэй хувцсаа хааш яаш өмсөнө. Хөл шилбэ нь бараг өвдөгтөө хүртэл богино банзал доороос гялалзан харагдах ажаам. 

	Ажилгүй залхуу Горицветов нэн дур гутаам билээ. Үүгээр түүгээр жирэлзэн нисдэг тэмээн хараацай шиг Горицветов, алга байснаа гэнэт бий болж дахин алга болж хэн бүхэнд зуумхай хав шиг хэдэрлэн довтолж:

	— Та нар өгөөмөр баян сэтгэлт орос орноо нинжин сэтгэлгүй Америк болгож баллах гээ юү? Та нар хүнд хавх сааль тавьж байна гэх мэтээр бүгдийг загнадаг билээ. 

	Горицветовын энэ үгэнд ортой юм хааяа байх боловч, олонхдоо Тихон Вяловын хэлдэг юмнаас ерөнхийдөө ялгаагүй мэт Артамоновт бодогдох аж: Гэтэл галзуу гэмээр чацав татав хөнгөн хийсгэлэн Горицветов, хүнд хэцүү, хамаг юманд санаа амарлингуй Тихон хоёр шиг ийм газар тэнгэр шиг эрс ялгаатай хүмүүсийг Артамонов мэддэггүй билээ. 

	Горицветов Елизавета Поповагийн дэргэд гүйж ирээд:

	— Та чинь оюун сэтгэлийн хүн атлаа юунд дуугүй суудаг юм бэ? гэж хашхирна. 

	Бүсгүйн нүүр царай ихэмсэг төв, намрын бүрхэг өдөр шиг хөх бор нүдээрээ л инээмсэглэн авай. Ахмад Артамонов нэг л дуулдаагүй үл ойлгогдох үгс сонсож билээ. 

	— Романтизмын амь тэмцэж байна гэж Мирон нүднийхээ шилийг илгийн өөдсөөр хичээнгүйлэн арчиж хэлэв. 

	Алексей Москвагаар хаа нэгтэй хэсэж яваа аж: Улам мариажиж яваа Яков том зан гаргаж юманд бага оролцдогоос гадна, үг цөөнтэй боловч Мирон Горицветов хоёрын аль алиныг нэг адил уурлуулж чаддагаар нь бодвол хурц хэлтэй хүн бололтой. Яков сахлаа татар маягаар дөрвөлжлүүлэн тавьжээ. Түүний зээрддүү сахлын ургахын хамт ёж шоглонгуй ярих нь нэмэгдэж байлаа. 

	— Та хоёр ноён болох замдаа шаварт сууж мэднэ. Тэгэлгүй жирийн байдлаар амьдарвал дээрсэн гэж омголон хоёрт хүү Яковын яаралгүй хэлэхийг сонсоход Артамоновт таатай байжээ. 

	Поповагийн охин Елизавета гэнэт Москва ороод Горицветовтой эр эм болж сүмд ёсолсон нь Артамоновт мөн Яковт ч ялгаагүй их л инээдэмтэй санагдаж билээ. 

	Харин Мирон хонгор хүүхнээ алдсандаа уурлаж, үүнээ нууж чадахгүй байв. Мирон панзач нарынхтай адилгүй ямаан сахлаа имрэн мушгиж, түүн дотроосоо эв хавгүй цулгуй үгээ утас шиг хөвж гаргав уу гэмээр үзтэл хуурмаглан хэлсэн нь:

	— Степан Горицветов шиг хүмүүс бол сөнөн мөхөж байгаа омгийн хүмүүс юм. Тэр болоод түүний мэтийн хүмүүс шиг огт тус нэмэргүй хүн дэлхийд хаа ч байхгүй гэж хэлэхэд:

	— Гэхдээ л тэдний нэг нь сонгож шилсэн хүүхний чинь дэргэдээс чинь чадамгай хулгайлж чадаж дээ гэж түүний хорыг Яковын малтахад Мирон:

	— Би романтик хүн биш гэж дал мөрөө өргөн хариулав. 

	— Юу гэнэ? Хэн бэ тэр чинь? гэж Артамоновын асуухад Мирон таслан шийтгэсэн тогтоолоо уншиж байгаа шүүгчийн маягаар:

	— Романтик гэдэг юу болохыг хэн ч ойлгоогүй байна. Авга ах та ч хаанаас ойлгов гэж. Энэ чинь халзан толгой халхалдаг хиймэл үс, үгүй бол хулгайч луйварчин амьтны болгоомжилж уруул амандаа наадаг хиймэл сахал мэт нэг ёсны гоёл чимэглэл гэж хэллээ. 

	«Уухай, чи хамраа сайн чимхүүлэв үү?» гэж Артамонов бах нь ханан бодлоо. 

	Энэ мэтийн аар саар юмаар Артамоновын бах ханадаг нь ажил үйлийг хатуу гартаа улам чанга атгаж, өөрийг нь хажуу тийш зайлуулан ганцаардуулж байгаа шаламгай эрэмгий хүмүүсийн зүгээс учруулдаг тоолшгүй олон гомдлыг баахан тайтгаруулдаг аж. Артамонов ингэж ганцаардахын гуниглалт сайхан юмыг санаагаараа бүтээж, бүүр түүр таних төдий боловч, ондоо зураг дүрстэй, өөр зан араншинтай шинэ Петр Артамоновтай ганцаардсаныхаа ачаар танилцав. Энэ нь их сайн хүн боловч нэн их гомдол гаслантай аж. Амьдрал түүнд нэн шударга бишээр хандсан нь чухам хатуу хойд эх дагуул хүүд хандахын адил авай. 

	Петр Артамонов үүлгэр тэнэг уйтгартай гэргийгээс өөр ямар ч баяр жаргал үзүүлэлгүй, хүнд хүчир их үйл ажлаа нуруун дээр нь ачиж өгсөн эцгийнхээ үгнээс гаралгүй нэг ёсондоо зарц нь болж, амьдралаа эхэлсэн юм. Эхнэр өөрт нь хайртай нь үнэн. Өөрөө ч анхны жил гэргийдээ муугүй байсан билээ. Одоо бол завхай ажилчин хүүхэн Зинаида ч хүртэл эхнэрээс нь илүү зугаатай цогтой дурлаж хайрлаж чаддаг юм байна гэдгийг Артамонов мэдэж авчээ. Үүнд яармагийн зальжин галзуу гал хүүхнүүдийг дурдсаны ч хэрэг алга. Гэтэл Артамоновын эхнэр нь элдэв юмнаас насаараа айсаар иржээ. Эхлээд Алексейгаас, керосины лампаас, цахилгаан чийдэнгийн гэрлээс айдаг болж гэрэл цэлс хийхэд загалмайлан гэдрэг зайлдаг байлаа. Яармаг дээр эгшигт хайрцгийн дэлгүүрт ороод нөхрөө их улайлгасан билээ. 

	— Еэ больё! Үүнийг авсны хэрэг алга. Үүний дотор муу юмны сүнс шүглэчхээд хашхирдаг байлгүй гэж гуйж байжээ. 

	Одоо ч Мирон, эмч Яковлев, өөрийнхөө охин Татьянаас хүртэл Наталья айдаг аж. Тэгээд жигтэй ихээр таргалан харвигнаж өдрийн турш идэж ууж л суудаг болжээ. Нөхрийн дүү Никита энэ Натальягаас л болж боож үхэх шахсан юм. Наталья үр хүүхдэдээ хүндгүй байз. Жишээлэхэд хүү Яковаа гэрлэх цаг чинь болсон гэж ятгахад:

	— Ээж та энэ мэтийн юм хэлж суухын оронд очиж юмаа идэж суувал дээр биш үү гэж дооглонгуй зөвлөжээ. Үүнд эх нь номхон хүлцэнгүй бөгөөд эргэлзэнгүй хэлэхдээ:

	— Би цадчихсан шиг байна гэснээ. дахиад юм идэж гарчээ. 

	— Чи чинь эх эцгийгээ дооглодог болох нь үү? Эхнэр авах цаг чинь болсон гэж эцгийнхээ хэлэхэд:

	— Одоо бол гэр бүлийн хүлээсэнд биеэ барьж өгөх цаг биш гэж Яков ажил хэрэгч байдлаар хариулсан аж. 

	— Цаг биш ээ! Цагаас та нар юунд ингэтлээ айдаг юм бэ? гэж эцгийн уурлахад хүү нь юу ч хэлэлгүй мөрөө хавчин гайхжээ. 

	— Аав та ойлгохгүй байна гэж тэр хүү хэлдэг билээ. 

	Хүү Яков ингэж хэлэхдээ эелдэг зөөлнөөр хэлдэг юм. Гэвч эцэг нь хүүгээсээ бага юм ойлгож байх билээ. Хүн гэдэг маргаашаараа биш өчигдрийнхөөрөө амьдардаг. Хүн бүхэн ялгаагүй ингэж л амьдардаг. 

	Эцгийн энхрийлэн санадаг хайртай хүү Илья сураггүй алга болжээ. Эцэг нь түүнээ л гэж явдгаас болж дурсаж болмооргүй хэрэг хүртэл хийсэн юм. 

	Артамоновын их охин өргөн нүүртэй, бүдүүн гуятай Елена архич нөхөр эд хөрөнгө хоёрт ташуурсан эрх танхилзуур авгай болж, огт хүний хүн шиг болжээ. Хуруундаа олон бөгж зүүж, гоёор хувцасласан энэ авгай төрхөмдөө хааяа айлчилж ирэхдээ:

	— Танайх чинь ямар муухай үнэртэй юм бэ? Бүх байшин өмхийрөн дүүрчихжээ. Одоо Фабрикийн дэргэд хүн суухаа байсан шүү. Танайх шинэ байшин бариулахаа яадаг юм гэж өөхөлсөн анигар нүдээрээ алтан хүрээтэй шил нэвт харж ядарсан дорой дуугаар алтан оосруудаа хангинуулан байж хэлдэг байв. 

	— Аав маань өнөөх л хэвээрээ юү? Түүнтэй суухад ямар их уйтгартай бол? Лав тийм байх. Миний нөхөр дүрсгүй архич ч гэсэн хөгжилтэй зугаатай хүн шүү гэж эхдээ охиныхоо хэлэхийг Артамонов санамсаргүй сонсжээ. 

	Еленагийн цэвэрч сэжигч нь хүний уур хүргэм билээ. Елена сандлын тоосыг алчуураараа гүвж байж суудаг. Шүршлэг үнэртэн ихэд ханхлуулан дэргэдэх хүмүүсээ найтаалгадгаас гадна, төрхмийнхөө гэр байшин дотор байсан юм бүхнээс хэтэрхий сэжиглэж эцгийгээ гомдоожээ. Ингэж хямсайн дээрэлхэж уур хүргэдгийг нь хариуг охиноосоо заавал авах сэтгэл Артамоновт төрж түүнийхээ байхад байшиндаа дотуур хувцсаараа явах буюу, нүцгэн хөлдөө галош углаж, халат нөмөрч бүс бүслэлгүй хашаан дотуур явдаг аж. Хоолоо зориуд чанга чангаар тамшаан идээд башкирчуудыг дуурайж ихээр хэхрэхэд Елена

	— Аав та яаж байгаа нь энэ вэ? гэж унтууцдаг аж. 

	— Охиныгоо ингэж уурлуулах гэсэн эцэг:

	— Авай та уучлаарай. Би бүдүүлэг тариачин эр биш үү? гэж хэлээд бүр ихээр хэхэрч улам чангаар тамшаалан иддэг байв. 

	Охин Елена гадаадын орнуудаар яваад ирснээ үдэш орой эхдээ ярихдаа нэг хотын хүүхнүүд байшингийнхаа туурганы гадна талыг савантай усаар сойздож угаадаг. Нөгөө нэг хотод өвөл зунгүй их манантай байдаг учраас гудамжны дэнлүүнүүд өдөржин асаатай байдаг боловч юу ч үзэгддэггүй харанхуй хэвээрээ байдаг. Парисынхан бүгдээрээ бэлэн хувцас наймаалж суудаг. Тэнд их өндөр цамхаг байдаг. Орой дээр нь гарвал тэнгисийн цаад биеийн хот харагддаг гэх мэт шал дэмий эгэл юм шахуу цуцруун дуугаар залхуутайяа хөөрдөг байв. 

	Елена дүү Татьяантайгаа үргэлжид үг булаалдахаар барахгүй хэрэлддэг ч байлаа. Татьяна нуруу намхан, бие туранхай царай бараан үзэмжгүйдээ уцаар охин байжээ. Богинохон гэзэг, хавтгай өвчүүтэй, хөхөвтөр хамартай аж. Бодвол үүний улмаас энэ охин лам хүн юм уу гэмээр харагддаг ажээ. Татьяна эгчийндээ сууж гимназид суралцаад, түүнээ төгсөж чадаагүй билээ. Хулганаас их айдаг. Эзэн хааны эрх хязгаарлах хэрэгтэй гэж Мироны хэлдгийг тэр зөвшөөрөөд саяхнаас цаасан иштэй тамхи татаж сурчээ. Зундаа Татьяна Фабрик дээрээ ирж эхийгээ тогооч зарц нараа загнасан мэт загнаж, эцэгтэйгээ шүд зуун ярьдаг аж. Өдрийн туж Татьяна ном уншиж үдэш болоход хот орж авга ахындаа очоод алтан шүдтэй эмч Яковлеваар хүргүүлж ирдэг ажээ. Татьяна охин бие сэтгэлийн гуниглалд автагдаж шөнөдөө нойр нь хулжаад унтахаа байж туургаар суусан ялаануудыг туфли гутлаараа гар буугаар буудсан мэт тас няс цохиж нядаадаг аж. 

	Тогооч хүнийг эргүүлж, баярын өдрүүдэд гал тогооны өрөөний цонхон дор гармони эгшиглүүлэн нүдээ аньж:

	 

	Ягаахан муухай нүүрийг чинь 

	Ямагт харахыг хүсэж явдаг

	Яриагүй, муу зан сурснаа 

	Ярихаар ирлээ чамдаа!

	 

	гэж дуулдаг, туужуу шиг сагсайсан толгойтой түнхээрээ булгарч доголон болсон уурын зуухны галч Васькагийн марзан тэнэг дуунуудаас эхлээд Мироны, чалчдаг уур хүргэм хэдэр үгнүүд хүртэл эргэн тойрны юм бүхэн цөм харилхмаар харш, зэвүүцэлтэй утгагүй балай болж байлаа. 

	Ильягийн тухай Ольга юм ярихгүй болсоор уджээ. Гомдож гонсойсон шинэ Петр Артамонов их хүүгээ улам их дурсан санадаг болжээ. Хүү Илья зөрүүд зан гаргасандаа гэмшдэг болсон биз гэж Артамонов дүүгийнхээ ярианы өөр болсноос гадарлажээ. Харин нэг үдэш дүүгийндээ Петр Артамонов очоод гадаа хаалганы дэргэд дээлээ тайлах зуур:

	— Илья маань адуу үхэр хоёрыг ялгаж чаддаггүй амьдралыг зөвхөн номоор харж явдаг хүмүүсийн нэг нь болсон байна гэж Москвагаар явж ирээд Мироны ярихыг сонсов. 

	«Худлаа» гэж Артамонов ач дүүгийн ийнхүү муу үг ярьж байгаад нь харин ч нэг л сэтгэл тайтгаруулах юм бий гэж бодсон аж. 

	— Тэр чинь Горицветовтой нэг намын хүн юм уу? гэж Алексейн асуухад. 

	— Үгүй. Түүнээс илүү хөнөөлтэй хүн болсон гэж Мирон хариулав. 

	«За, гайгүй дээ. Илья эргэж ирнэ. Тэгээд та нарт үзүүлээд өгнө дөө» гэж Петр Артамонов өрөөнд орох зуураа тэднийг дотроо заналаа. 

	Мирон Москвагийн сониныг тэр дороо ярьж, засгийн газрын арчаагүйд ихэд эгдүүцэн гомдоллож байв. Наталья хүү Яковын хамт иржээ. Мирон аль хэдийнээс хэлээд салдаггүй цаасны үйлдвэр бариулахын чухлыг дурдав. 

	— Авга ах аа, манай мөнгө дэмий дарагдаж үхмэл байна гэж Мироны хэлэхэд Наталья чих нь бамбайчхав уу гэмээр час улайж:

	— Тэр мөнгө чинь хаана хэнд дараастай байна? гэж эгдүүцэн эсэргүүцэв. 

	Артамонов уйтгарын хэвшил сэтгэлд дорхноо автсан нь чухам л аль хамаг юмыг нь андахгүй мэддэг болж дасаж сонин нь буураад, хоосон өрөө байх шиг санагддаг болсон том өрөөний үүд хаалгыг түүний өмнө цэлийтэл нээсэн шиг санагджээ. Бие махбодод гэнэт туссан энэ уйтгар хаа нэгтэй гаднаас манан мэт хөвөлзөн ирж бүрхээд, чих дүлий нүд балай болгож эцэж туйлдсаны сэтгэл төрүүлэхээр барахгүй өвчин зовлон, үхлийн тухай аягүй бодол төрүүлж зэвүүцүүлдэг байв. 

	— Та нар намайг их хашрааж уйдууллаа. Та нараас би хэдийд салж амардаг бол? гэж Артамонов хэлэв. 

	— Байгаа юм маань ч багагүй яршигтай л болжээ гэж Яков бөвтнөв. 

	— Ажилчдыг учир тоймгүй олон болгож гадаа ч гарах аргагүй болголоо. Ууж согтуурах, хараах зүхэх... гэж Наталья ганирав. 

	Артамонов цонхны дэргэд очоод гадагш харвал Тихон Вялов толгойгоо дээш нь өргөж жаалхан охинд алимын мод хуруугаараа зааж өгч байв. 

	«Адам шиг байна чи хөөрхий» гэж Артамонов бодтол уйтгар нь устав. Энэ мэтийн этгээд хэтэс бодол хулгана шиг дэргэдүүр нь жирэлзэн өнгөрөх нь тийм ч үргэлж биш тулд Артамонов үүний гэнэт төрдөгт нь баяртай байдгаар ч барахгүй гялс хийж төрөгдөөд жирс хийж алга болон, түгшүүр шаналгаа эдлүүлдэггүйн учир бүр ч тийм бодолд дуртай ажээ. 

	Мөн Тихон ч гэсэн дээ. Тихон халагдсан даруйдаа жил даруй алга байснаа гэнэт буцаж ирэхдээ Никитаг хийдийн газраас хаашаа явсан нь мэдэгдэхгүй сураггүй алга болжээ гэсэн муу мэдээ чирч авчрахад нь Алексей харин түүнийг хашааны ажилчнаар хөлслөн авсныг үзээд Петр Артамонов гүнээ гомджээ. Одоо Никита хаа байгааг энэ өвгөн лав мэдэж байгаа гагцхүү уулаас хүнд муу хийхийг бодож явдаг дээрээс хэлж өгөлгүй зовоож байна гэж лав бодсон Петр энэ хүний мөр дээрээс дүү Алексейтайгаа их хэрэлджээ. Алексей өөрийгөө хамгаалж:

	— Бодоод үз! Бүх насаараа ажлаа хийлгээд сүүлд нь ганд нь хаяад хөөчих гэдэг юу гэсэн үг вэ! Энэ чинь зүйтэй юу? гэж хэлж байлаа. 

	Нээрэн ч энэ зохисгүй муухай хэрэг дээ гэж Петр мэдсэн ч Тихоныг гэртээ байлгах бүр ч дор муу хэрэг мэт санагдаж байв. Петрийн гэргий насан туршдаа анх удаа Алексейн талд орж энэ удаа:

	— Петр Ильич энэ базаахгүй хэрэг, чи намайг зодвол ч зод. Гэлээ ч энэ базаахгүй хэрэг шүү гэж эрс шийдэмгий хэллээ. 

	Ольгатай эвлэж бүгдээрээ Петрийг үгсэн ятгаж тайтгаруулав. 

	Гэтэл Артамоновын сэтгэл дэх өнөөх доромжлогдож гомдсон хүн нь:

	«Харав уу? Юу болов? Чиний зориг хэнд ч хууль биш байгаа биз дээ гэж дийлсэн ёсоор амыг нь асуув. 

	Гомдсон хүн ах Артамоновын өмнө улам тод, томруун улам барим тавим болсоор байлаа. Петр мариажиж хүндэрсэн биеэ болгоомжтой чирсээр толгой дээр гарч том нарсан дор байдаг зөөлөн сандал дээрээ сууж өнөөх хүнээ бодож чин сэтгэлээс өрөвджээ. Хэнд ч үнэлэгддэггүй ойлгогддоггүй, зол муут ийм нэг сайн хүнийг санаандаа ургуулан бодоход аятай амттай бас гашуун харамсалтай байжээ. Санааны доторх тэр хүн зуны халуун өдөр намаг дээгүүр цэнхэртэх хоосон дундаас гэнэт цогцолдог цагаан үүл манантай адил оргүй хоосноос амархан ч бий болдог ажээ. 

	«Хүн энэ мэтэд сэдэлгүй өөрөөр амьдарч болно шүү дээ» гэж Фабрик болон түүнээс уламжилж бий болсон тэр бүгдийг харан байж энэ хүний ятгахад: Фабрикийн эзэн Артамонов урдаас нь;

	«Энэ чинь Тихоны бодол шүү!» гэж няцаав. 

	«Глеб лам ч бас ингэж хэлдэг. Горицветов болон бас бусад хүмүүс ч тэгж хэлдэг. Ер нь хүн аалзны шүлсэнд ороолдсон ялаа шиг тарчилж амьдарч байна». 

	«Хямдхан амьдарч чадахгүй шүү чи» гэж Фабрикийн эзэн дурамжхан эсэргүүцэв. 

	Нэг махбодын доторх энэ хоёрын дув дуугүй маргаан нэн хурцаар дэгдэж гомдсон хүн нь уурлаж хайр найргүй болоод:

	«Исакаар Авраамын тахил өргөсөн шиг чи хүүгээрээ тавиг өргөсөн бас өнөөх Никоновын хүүхдийг тавиг тахилын хонины оронд шургуулсан шүү дээ, санаж байна уу, энэ бүхнээ гэмшиж, яармагийн олны өмнө согтуудаа чи хашхирч байснаа санаж байна уу? Тэр үнэн биз дээ. Үнэн шүү дээ. Үүний учраас үнэний төлөө чи намайг архины лонхоор дэлссэн шүү дээ. Аяа чи намайг дэвсэлж баллаж эцэст нь надаар тавиг өргөсөн биш үү? Гэхдээ хэнд тавиг өргөв? Хэнд вэ? Никитийн хэлдгээр эвэртэй бурханд өргөв үү? А яа зайлуула...” гэж бараг хашхиран хэллээ. 

	Ийм эрс ширүүн маргаан болох хоромд фабрикийн эзэн их Артамонов нь ичгүүр хорслын гашуун нулимсаа арайхан барих гэж нүдээ тас аньдаг билээ. Гэтэл нулимс нь тогтолгүй мэлмэрэн гарахад хацар сахал дээгүүр урссан нулимсаа алгаараа арчаад, сүүлд нь хоёр алгаа хаттал нь үрж, бамбагар улаан гараа гөлрөн харж сууснаа мадер дарсыг лонхноос нь их ихээр балгаж уудаг билээ. 

	Өнөөх гомдсон хүн нь ийнхүү гаслант гашуун нулимс асгаруулдаг ч гэсэн их Артамоновт аятай таатай болоод аргагүй хэрэгтэй нь чухам халуун усанд ороход нь зөөлөн мөртөө зохих хэмжээний халуун, сайхан үнэр сэнгэнүүлсэн, саван хөөсрүүлсэн угаагуураар хүний гар нь хүрдэггүй гол нурууг нь угааж өгдөг халуун усны хүнтэй адил билээ. 

	... Гэвч гэнэт алс холын Сибирийн чанад бяртай нэгэн чийрэг нударга зангидагдан орос орныг дэлсэж эхэлсэн билээ. 

	— Дээрэмдлэг! Тонуул! гэж Алексей сониноо сэжлэн дэвхцэн шүдээ зуун хашхирч байснаа жигүүртний савар шиг хуруунуудаа тааз өөд арвагануулан:

	— Бид тэднийг, бид тэдэнд... гэж уухилан шивнэж байжээ. 

	Алтан шүд гялалзуулсан эмч хоёр гараа кармандаа хийж зуухны бүлээхэн ваар налан зогсож байснаа:

	— Тэд биднийг ч дөнгөчхөж мэднэ гэж бөвтнөжээ. 

	Зэс шиг улаан шаргал царайтай энэ том хүн ингэж хэлэхдээ юм болгоны тухай ярихдаа инээмсэглэдгээрээ л инээвхийлжээ. Энэ эмч тэр байтугай хүний өвчин зовлон үхэл хатлын тухай ч хөзөр, азгүй тоглож мөнгө алдсан тухайгаа ч ялгаагүй инээмсэглэж ярьдаг заншилтай ажээ. Дасаагүй хүний хэлснийг ойлгож чадахгүйдээ бачимдаж инээмсэглэдэг харь нутгийн хүнтэй адил амьтан гэж эмчийг их Артамонов үздэг бөгөөд түүнд дургүй, түүний үгэнд үнэмшдэг ч үгүй болохоороо хотын эмч Крон гэдэг үг дуу цөөнтэй германаар биеэ эмчлүүлдэг ажээ. 

	Мирон богинохон сахлаа бодлого болон имэрч шанаагаар нь хатгуулсан мэт нүүрээ үрчийлгэн, өрөөний хоёр булангийн хооронд тогоруу шиг хол хол алхлан явж;

	— Англичуудтай л холбоо байгуулаад ажил хэргээ эхлэх ёстой байсан юм гэж бүгдийг сургамжилж байв. 

	— Ямар ажил үйлээ чи яриад байна? гэж их Артамоновын шалгаахад сэргэлэн ухаантай дүү, цэцэн ач хоёрын хэн хэн нь юуны улмаас энэ дайны гэнэт дэгдсэн шалтгааныг ойлгоцтой аятайхан тайлан хэлж өгч чадсангүй. Юм бүхнийг мэддэг биеэ тоосон хүмүүсийн будилж тэвдэхийг харж суухад их Артамоновт таатайхан байжээ. Ялангуяа дүү нь тун инээдэмтэй харагдаж билээ. Юу гэвэл санаандгүй эхэлсэн энэ дайн юуны өмнө Алексей Артамоновын хийхээр завдсан нэн чухал ажилд нь саад учруулж орхио юу гэж бодмоор учир тухайгүй аашилж байлаа. 

	Загалмай, бурхдын жаазтай ба дэлгээстэй хөрөг барьцгааж хотоор загалмайтны цуваа явж их сахалтай панзач нар өгөөмөр их орсон цасыг хүнд хөлөөрөө намбатай гишгэлж, алтан хоргой болсон, мариа ихтэй лам нарын хойноос олон бурхны хөргийг барьж сүрэг олон бух шиг цувран явав. Хотын бүх сүмийн нэгдсэн найрал дуучдын чуулга:

	«Спаси, гооспади, люди твоя...»3 гэж сүртэй чанга дуулалдав. 

	Шаардлага маягтай мөргөлийн энэ үг олны дугариг амнаас цагаан уур болон савсаж гараад баргил хоолойтны нитгэ сахалд нь хяруу болон хөлдөж хоолой нийлүүлэлгүй дуулж яваа панзач нарын сахалд тунаж шингэн авай. Ялангуяа тэрэгчний хөвгүүн, хотын тэргүүн Воропонов онц эрс чанга хахир бөгөөд, найрал дууныхнаас этгээд муж хоолойгоор дуулж явав. Улаан хацартай, танан товчийн өнгийн нүдтэй энэ бүдүүн хүн эцгийн хөрөнгө хогшлын зэрэгцээгээр Артамоновынхныг угсаагаар нь үзэн ядах өшөө хонзонг эцгээсээ өвлөж авсан хүн ажээ. 

	Артамоновынхон долуулхнаа хамт явна. Алексей үл мэдэг хазганан эхнэрээ сугадаж түрүүлэн явлаа. Түүний хойноос Яков, эх, дүү охин Татьяна хоёртойгоо, дараа нь Мирон эмчийн хамт явжээ. Торго савхин гуталтай их Артамонов хамгийн сүүлд алхалж явав. 

	— Улс үндэстэн гэж Мироны аяархан хэлэхэд

	— Сүр хүчнээ үзүүлнэ гэж эмч хариулав. 

	Мирон нүднийхээ шилийг авч алчуураараа зүлгэж эхэллээ. 

	— Та үзээрэй. Юмны үнэ шатна даа! гэж эмчийн хэлэхэд

	— Хаа байсан юм бэ! Гал авцалдахдаа муухан түүхий эд ээ гэж Мироны хэлэхэд

	— За больцгоо гэж их Артамонов ач дүүдээ хэлэв. 

	Ач нь авга ахаа хялайж харчхаад урьдаар урт хамраа барьж үзсэн хойноо дээр нь шилээ тохлоо. 

	— «Спаси, го-осподи, люди твоя!» гэж Воропонов “люди” гэдэг үгийг чарлан онцын чанга дуудаж даатгаснаа эргэж хотынхныг чоно шиг хялалзан минжин малгайгаараа учир тухай нь мэдэгдэхгүй зангаж байв. 

	Хэрүүл цуугиантай ичгүүр сонжуургүй явдалтайнхаа талаар хотын хэмжээнд тэргүүнд ордог, гурван удаа бэлэвсэрч дөчин нас хүрсэн атлаа залуужуу бөмбөгөр чилгэр биетэй, хөх түхгэр Помяловын охин бүдүүн хоолойгоор сайхан дуулж байв. 

	— Андхай чи нөхрөө дайнд явуулчихвал таарлаа. Нөхөр чинь хүн сүрдмээр эр шүү, дайсан барааг нь хараад л зугтаана гэж тэр хүүхэн Натальяад зөвлөснөө:

	— Загалмай зүүлгэсэн хүү минь, чи чинь эхнэр авахгүй нь уу азарган тахиа минь гэж Яковоос асуухыг Петр Артамонов дууллаа. 

	Энэ мэтийн чалчаа үг чухал юм бодоход ялаа шиг саад болох тул их Артамонов толгой сэжлэн хажуу тийшээ зайлж, явган замд орж, сэвсгэр тансаг цагаан цасан дээр гойд бараан хар харагдаж яваа хүмүүсийг хажуугаараа өнгөрөөн аяархан алхлав. Буцалсан халуун тогоо шиг уур цан хүүргээр амьсгалж яваа үй түмэн хүн хөлхсөөр байна. 

	Вера Попова шавь нараа дагуулж цэвдэг чулуун царайлан алхалж явав. Буурал үсэнд нь тогтсон цасны ширхгүүд гялалзан авай. Юмаар боогоогүй өтгөн тансаг үстэй толгойгоо дохиход нь цантсан сормос нь чичгэнэж байв. 

	«Тэнэг амьтан! Нугас хариулах ажилд биеэ хөллөж яах нь бол!» гэж Артамонов түүнийг хараад өрөвдөн бодлоо. 

	Үсээ авхуулсан мухар толгойтны урт цуваа давлагаа мэт үелзэн өнгөрсөн нь хотын хоёр сургуулийн сурагчид ажээ. Дараа нь хагас суман цэрэг бор өнгийн хүнд машин юм уу гэмээр нүсэр алхалсаар өнгөрлөө. Тэднийг хаврын цас гэсэн ус үерлэхээс намар ус зайрмаглах хүртэл Ока мөрөнд өдөр бүр усанд ордог хүйтэн цэвдгээрээ хотынхонд нэр алдаршсан офицер Маврин командалжээ. 

	Энэ дарга Помяловын охинтой хууль бусын холбоотой болж түүнийхээ мөнгөөр амьдардаг нь нийтэд илэрхий ажээ. 

	Цагдаагийн офицер, хятад маягийн сахал тавьсан Нестеренко гэдэг ноён цатгалан галуу шиг ихэмсгээр гээхэлзэн явав. Түүний эмгэг ихтэй гэргий нь хотын талийгаач дарга булигаарын заводын эзний хүү өөрийн нь ах Житейкин гэгчтэй сугадалцан явав. Энэ Житейкины тухай хэлэлцэхдээ:

	Түүнийг гэлэнмаа нартай завхайрдаг боловч долоон зуун боть ном уншсанаас гадна жаалхан бөмбөр дэлдэхдээ онц гарамгай бөгөөд энэ урлагаа цэргүүдэд сэм заадаг гэлцдэг аж. 

	Таргалж өөхөлсөн Степан Барский архич хүргэн хүү, хялар охин хоёртойгоо чаргаар явж өнгөрлөө. Тэгээд хотын борчуул, арьс элдэгчид, нэхмэлчид, тэрэгний мужаан, гуйлгачид, хэнд ч хэрэггүй танагаа барсан үхэр хулгана шиг чавганц нарын зэрэг өчүүхэн хүмүүсийн цуваа бөөн бөөнөөрөө хар түнэр болж удтал цувжээ. Нүцгэн толгой дээр цас алгуурхан орсоор нунтаг давс шиг бурзайж байв. 

	— Спаси господи, люди твоя... гэж Воропоновын хатуу даатган хашхирах дуу нь холоос сонсогдсоор... 

	«Энэ хүмүүсээр бурхан яах ч юм бил ээ? Бүү мэд л хэрэг дээ» гэж Артамоновт бодогдож байв. Энэ^хүн хотынхонд дургүй, хотод ажил төрлийн танилаас өөр талын харилцаа холбоо байхгүй бүлгээ. Тэрчлэн хотынхон Артамоновыг хар санаатай, их зантай гэж түүнд дургүй боловч, дүү Алексейг нь хот орноо гоёх чимэх дуртай, гол гудамжинд чулуу дэвсүүлж, талбайд далдуу, тариулж үзэмжтэй болгож, Ока мөрний эрэг дээр гудам мод тарьж, цэцэрлэг байгуулж өглөө гэж их л хүндэтгэдэг байжээ. Хотынхон Мирон Яков хоёрыг юм бүгдийг атгадаа оруулж авахыг боддог хир хэмжээнээс хэтэрхий ховдог шунаг улс гэж энэ хоёроос айдаг ажээ. 

	Бодол болон аяархан цувж яваа энэ хүмүүсийг хараад Артамонов хөмсгөө зангидав. Юу гэвэл зүс танихгүй хүн олон байсны дээр өдий олон хүний өнгө бүрийн нүд түүний биеийг цөм нэг адил эгдүүцэн харцгаах шиг. 

	Алексейн хашааны хаалган дээр Артамоновтай Тихон дайралдаж мэхийн мэндлэв. 

	— За өвгөөн байлдана биз? гэж Артамонов асуулаа. Тихон хүнд гараа Артамоновын харж дассанаар хөдөлгөж шанаагаа илэн дуугарсангүй. 

	— За чи минь юу бодоо вэ? гэж энэ хүнд өчнөөн олон жилийн дотор анх удаа итгэсэн хүний маягаар Артамоновын асуухад

	— Дэмий юм л гэж Тихон Вялов нь энэ асуултыг хүлээж байсан мэт тэр дор нь хариулав. 

	— Чамд хамаг юм л дэмий байдаг шүү дээ гэж Артамоновын битүүлэгхэн хэлэхэд Тихон:

	«Тэгэлгүй яах вэ. Бид ноход юм уу? Бид араатан биш шүү дээ» гэж хэллээ. 

	Артамонов будран орж байгаа тоос шиг жижиг ширхэгтэй цасан дундуур цаашаа явлаа. Цас улам ихээр харанхуйлан орж холдож яваа бөөн хүмүүс, цагаан толгод дахь модод, байшингийн дээврийг бараг үзэгдэхгүй болгов. 

	Тайтгаруулагч Серафимын нас барснаас хойш их Артамонов эдүгээ сэтгэлээ засах гэж ламын бэлэвсэн авгай Таисия Параклитова гэдэг өсвөрийн хүүхэд шиг хараад насыг нь гадарлаж болшгүйн дээр хар ямаа шиг туранхай хүүхнийд очдог болжээ. 

	Тийм ээ тийм, хонгор минь гэж энэ авгай Артамоновын хэлсэн бүгдийг зөвшөөрдөг. 

	Артамонов их уудаг боловч ягуухан согтдог аж. Санаанаас огт салдаггүй гунигтай бодол Таисьягийн найруулсан хүч амт тэгш сайн дарсанд амархан хайлж живж алга болохгүйд уур нь хүрдэг билээ. Ам халж согтох эхэн үе Петр Артамоновт аягүй муухай байдаг. Учир нь хөлчүүрэл нь өөрийн болоод өрөөл бусдын талаар боддог бодлыг нь улам гашуун нясуун болгож, бүх амьдралыг намгийн ногоон хортой усны өнгө оруулж, оргилсон хурдан явцтай болгоод түүн дотор нь өөрөө ороод эргэлдэж, нэгэн хормын дараа ямархан нэг хярхаг заагийн цаана шидэгдэх гэж байгаа мэт санагддаг байв. Артамонов цээжин дотор нь оргилон буцалж тэр харанхуй үймээнийг шүдээ хавиран ажиж чагнаж байснаа:

	— Юунд дуугүй суугаа вэ, чи? Мэдэх юмаа ярь! гэж хар ламынхаа бэлэвсэн авгайг загнав. 

	Гайхмаар хөнгөн дулаан биетэй тэр эмэгтэй ямаа шиг эвтэйхнээр өвдөг дээрээ дэвхцэн байж үл үзэгдэх ном урдаа дэлгэж:

	— Помялова өнөөх дарга Мавриныгаа хөөгөөд явуулчихсан. Тэр нь хөзөр мөрийтэй тоглож гурван зуун хорин рубль алдчихжээ. Одоо Помялова түүнээс гаргуулж авсан векселиэрээ өр нэхэх санаатай гэнэ. Харгис цагдаагийн дарга эхнэрийнхээ өвчтэйн улмаас ч биш хотод далдуур амрагтай болж, эхнэрээ энд барьж байгаа... гэх мэтээр уншжээ. 

	— Энэ чинь цөм дэмий юмаа гэж Артамоновын хэлэхэд авгай:

	— Дэмий л дээ, дэмий, хонгор минь. Шал дэмий юм гэв. 

	Авгайн ярьдаг хотын шал дэмий хов жив нь Артамоновын бодлыг нь алдагдуулж, ийш тийш нь садааруулаад хотын нүгэл ихтэй уйдмаар хүмүүсийг үзэн ядах сэтгэлийг нь улам бататгаж, өөрийг нь зөвтгөж байлаа. Өнөөх бодлын нь орыг яармагийн архи тамхины галзуутай наргианы үзэгдэл халж, ямар нэг хүрээгээр эргэлдэн байх шиг санагдав. Согтонги мөртөө хэзээ ч ханадаггүй долгонцог нүдээ шуналтайяа бүлтийлгэсэн, солиотой галзуу хүмүүс холхиж, мөнгөө шатааж, ичихийг мэдэхгүй нүцгэлээд хар юман дээр зогссон нүд гялбам цагаан биетэй том эмэгтэйг харж махан бодын тэсвэрлэшгүй тачаалдаа автагдан юугаа ч хайрлахгүй аль чадлаараа галзууралдаж байж билээ. 

	Артамонов нялцгар исгэлэн эхүүн мөөгөөр даруулан олон өнгийн архи дуугүй шимж суухдаа хамгийн янаг энхрий бөгөөд айхтар хүчтэй ёстой сайхан юм бол мөнгөний төлөө чармаа нүцгэн биеэ харуулж байсан яармагийн ичгүүр сонжуургүй хүүхэнд агуулагдаж байгааг бүх согтуу бие цогцсоороо мэдэрч суужээ. Нэртэй төртэй хүмүүс түүнээс болж мөнгө хөрөнгөө, ичих эрээлэх, эрүүл мэндээ цөм алдаж байлаа. Гэтэл Артамоновын бүх амьдралаас өвдөг дээр нь суугаа ганцхан энэ хар ямаа л үлджээ. 

	— Чи хувцсаа тайлаад бүжиглэ гэж түүндээ Артамоновын бавтнахад ламын бэлэвсэн авгай товчнуудаа тайлан:

	— Хөгжимгүй би яаж бүжиглэх бил ээ? Гөрөөчин Носковыг дуудах юм сан. Гармониор бузгай тоглодог юм сан гэж сандран хэлжээ. 

	Энэ мэтийн зугаа наадмаар оролдоход цаг ч мэдэгдэлгүй өнгөрдөг байлаа. Гэтэл санаанд огт оршгүй юм бүдэг булингар өдрүүдийн урсгалаас хааяа цухалздаг аж. Петербургийн ажилчид ордныг эвдэн сүйтгэж хааныг бие лагшинд халдах гэв гэсэн мэдээ өвлийн дундуур тарлаа. 

	— Бас сүм хийдүүдийг ч товрог болгож мэднэ лээ. Тэгэхгүй яав гэж хүн ард гэдэг чинь төмөр биш гэж Тихон Вялов бавтнав. 

	Оросын хөлөг онгоц мөнхүү оросын тэнгисээр хөвөн явж хотуудыг их буугаар буудаж байна гэсэн үг яриа зундаа тарлаа. 

	— «Тэгэхгүй яах вэ? Байлдаж дадсандаа л тэр» гэж Тихон Вялов хэлжээ. 

	Бурхны хөрөг барьсан жагсаал дахиад хотоор явж эхлэв. Воропонов шаргал сюртук өмсөж хааны хөрөг барин явж:

	— Спаси, госпади, люди твоя-а-а гэж даатган авай. Энэ удаа Воропонов чангаар барахгүй ууртай хашхирч явсан боловч а-а гэж цуурайтуулан бурхны ивээл гуйсан дуунд нь бачимдсан түгшсэн шинж сонсогджээ. 

	Житейкин хоёр амтай буу бариад арьсны үйлдвэрийн ажилчдынхаа урд орж малгайгүй, улаан хүрэн халзан толгойгоо гялалзуулан согтуу явж:

	— Багачуудаа! Бид орос орноо жийдүүдэд4 өгөхгүй. Орос орон хэнийх вэ! Манайх! гэж галзуу юм шиг цуугиулан хашхирч явлаа. 

	— Манай! гэж мөн ам халанги яваа арьсны үйлдвэрийн ажилчид хашхиралдаж явтлаа өшөөт дайсан нэхмэлчидтэй дайралдаж тэд нартай зодоо үүсгэж, их эмч Яковлевийг бороохойдож, эмийн сангийн өвгөнийг Ока мөрөн рүү хаячжээ. Житейкин өөрөө тэр өвгөний хүүг хотоор удтал хөөж хойноос нь хоёр удаа буудсан боловч, оносонгүй харин оёдолчин Брусковын нурууг шархтуулжээ. 

	Фабрикийн ажил зогсож, залуучууд Мирон болон өөр ухаан бодлоготны хориглох үг мөн эхнэр хүүхнүүдийнхээ уйлан чарласныг хайхралгүй ханцуйгаа шамлаж хот руу явцгаалаа. 

	Фабрик хоосрон үхээнц болж бас л гэнэт хөдөлж догширч шуугин улин исгэрч, борооны мөс шиг хүйтэн дуслаар шүршиж, янданд нь нойтон цас шавуулж дараа нь түүнээ угаан арилгаж байсан ширүүн салхинд үрчлээ суусан мэт харагдаж байв. 

	Хотоос гарч хот орж, шоргоолж шиг гүйлдэгч эр эм хүмүүсийн бараа дүрсийн хөлхөлдөхийг их Артамонов цонхоор гөлрөн харж суув. Тэдний хашхиралдах нь, цонхны шил нэвт сонсогдож, энэ хүмүүс баяр хөгжилтэй яваа мэт сэтгэгдэж байв. Хаалган дээр гармони гангинаж олон ажилчны дотроос доголон галч Васька Котов:

	 

	Газар дэлхий давчдаж

	Гайхал японтой байлдлаа. 

	Буудлаа тэд шанаагаар маань 

	Бурхнаараа занав бид тэднийг

	 

	гэж дуулна. 

	Бүтэн нуурын усаар дүүргэсэн халуун тогоо буцалж байна уу? гэж бодогдмоор ууртай дуу шуугиан хотоос салхины аясаар дуулдан авай. Хашаан дотор Алексейн морь ороод ирэх нь харагдав. Өрөөсөн нүдэт малын бага эмч Морозовоор жолоогоо бариулж дулаан алчуураар толгой хүзүүгээ боочихсон Ольга тэрэгнээс буув. Артамонов түүнийг хараад цочсондоо өвчит хөлөө мартаж ухасхийн бууж угтан очингуут:

	— Юу болов? гэж асуулаа. 

	— Арьсны заводынхон манай цонхыг хага цохичихлоо гэж Ольга эм тахиа шиг биеэ сэгсчин хэлэв. 

	Артамонов түүнд зам тавьж, инээвхийлэн:

	— За харав уу?... Хэтэрхий чалчдаг бил үү! Намайг зэмлэдэг бай луу? Тэгээд одоо яав! Үгүй эзэн хаан... 

	— Боль чи! Тэр чинь шударга биш хаан гэсэн Ольгаг хэлнэ гэж санамааргүй ууртай чанга хариу үг Артамонов гэнэт сонсоод:

	— Хаадын явдлыг чи их мэднэ байх даа гэж бачимдаж чихээ барьж хэллээ. 

	Хүнийг буруушааж огт зэмлэдэггүй, ямагт усгал номхон байдаг жаалхан биетэй, нүдэндээ шилтэй энэ эмгэний ингэж их уурласныг Артамонов гайхлаа. Түүний үг нь хулганын сүүлийг санамсаргүй харалгүй,гишгэчихсэн бухын өөдөөс тэрхүү хулганын уурлаж чарлахтай адил огт нэмэр тусгүй өрөвдөлтэй санагдсан ч тэр үгэнд гайхамшигтай үнэн юм агуулагдсан шиг байлаа. Артамонов түшлэгтэй сандалдаа бодол болон суув. 

	Артамонов Ольгатай уулзаагүй удаж, даруй хэдэн долоон хоног болсноос гадна хүүтэй нь ч эвдрэлцээд уулзахгүйг хичээдэг болжээ. Хэдийн зуны сүүлчээр Артамоновын хөл хавагнаж хэвтэж байхад Воропонов хөлс даан их баяр хөөртэй орж ирээд эзэн хаандаа утас явуулж, засаг хэнд ч бууж өгөхгүй байна уу гэсэн хүсэлтэд гарын үсгээ тавьж өгөөч гэж зузаан хөх уруулаа хөдөлгөж ядан хэлж билээ. Хотын даргын ингэж дээгүүр санаа сэдсэнд Артамонов их гайхсан боловч дүү бас түүний хүү Миронд аягүй болохоос гадна хөндлөнгийн хэрэгт оролцож дээгүүр санаархсаны хэрэг зузаан уруулт гайхал чамд байхгүй гэж Петербургээс Воропоновыг сайтар донгодуулна байгаа гэж итгээд үсгээ зурсан ажээ. 

	Воропонов бичгээ сюртукнийхээ кармаанд хийж товчнуудаа бүгдийг нь товчилсноо Алексей, Мирон, их эмч Яковлев, ер еврей нарын үгэнд хүн орж зарим нь учир мэдэхгүйгээс нөгөө зарим нь амины ашиг завшааны улмаас хааны эсрэг ханддаг хүмүүсийг муулж улиглан гомдол мэдүүлж эхэлжээ. Их Артамонов түүний яриаг зөвшөөрөн, бараг сэтгэл ханамжтай сонсож дэмжин сайшааж суутлаа... Вера Поповыг муулсан үг Воропоновын зузаан уруулаас гарч эхлэхтэй зэрэг:

	— Вера Николаевна энд ямар ч хамаагүй гэж эрс хэлэв. 

	— Яагаад ямар ч хамаагүй байх вэ? Бидний мэдэж байгаагаар... 

	— Чи юу ч мэдэхгүй юм чинь дээ. 

	За тэгвэл сүүлчээ сайхан мэдээрэй гэж хотын дарга уурлаж Артамоновыг санаад гарлаа. 

	Үдэш нь Артамоновыг ач хүү, охин хоёр нь уяаны нохой шиг боорлож, тэгэхдээ бас өндөр настайг нь ч хайхралгүй боорлосон юм байжээ:

	— Аав та яаж байгаа чинь тэр вэ? гэж Татьяна муухай нүүрээ хохилзуулан, солиотой нүдээ цэхэлзүүлэн хашхичиж билээ. Яков цонхны шил тогшин, цонхоо түшин зогсож байлаа. Бас энэ хүү ч өөрийн нь эсрэг байх шиг Артамоновт бодогдсон аж. 

	— Тэр бичигт чинь юу бичээстэй байсныг та уншсан уу? гэж Мироны эгдүүтэй асуухад Артамонов:

	— Уншаагүй. Уншаагүй ч гэсэн гөлөгнүүдийг зоргоор нь тавьж болохгүй гэж бичээстэй гэдгийг нь би мэдэж байна гэж хэлэв. 

	Мирон Татьяна хоёрын уурлахыг харахад өвгөнд аятай санагдаж байсан боловч харин Яковын дуугүй байгаад баахан зовжээ. Хүүгээ ажил хэрэгч гэж Артамонов лавтай бодож явдаг болохоор одоо түүнийхээ эрх ашигт харштай юм хийчихсэнээ тааварлавч Яковыг чи юу бодож байна? гэж хүүгээс асууж энэ маргалдаанд оруулахаас зүрхшээсэн нь нэрээ бодсоноос болжээ. Артамоновыг орон дээрээ хэвтэж архиран уралцаж байхад Мирон хамраа мушилзуулан төнхөж эхлэхдээ:

	— Авга та ойлго л доо? Хаан хэсэг луйварчин этгээдээр биеэ хүрээлүүлчхээд байна. Тэднийг нь шударга хүмүүсээр халах нь чухал шүү гэв. 

	Чухамхүү Мирон өөрөө тэр шударга хүнд тооцогдох санаатай бололтой. Саявтар түүнийг эцэг нь дэмжиж, эзэн хааны думийн хуралд сонгогдох кандидатаар томилуулж өгнө үү гэж хэн нэг хүнийг гуйхаар Москва хот орсныг Артамонов мэдэж байлаа. Тогоруу шиг ач дүүгээ хааны шадар хүн болно гэж бодоход хөгтэйгөөс гадна аюултай мэт Артамоновт санагдаж билээ. Гэнэт үс сэгсийж энгэр товч задгай Алексей санд мэнд орж ирээд:

	— Солиот минь чи юу хийх чинь энэ вэ? гэж дэвхцэн хашхирч, албан хаагчаа загнасан мэтээр ахыгаа Алексей загнаж билээ. 

	— Чөтгөртөө тонилцгоо! Та нар намайг сургах гээ юү? Бүгдээрээ чөтгөртөө тонилцгоо Гар!.. гэж их Артамонов том дуугаар ууртай хашхирлаа. 

	Артамонов гэнэт ингэж уур хилэн бадарснаа мэдээд өөрөө ч цочиж билээ. 

	Эдүгээ өрөөнийхөө буланд сууж хот дотор гарсан бослогын тухай Ольгагийн гэнэн цайлган яриа сонсохдоо Артамонов тэр маргаанаа санаад өөрийнх нь зөв үү, тэдний зөв үү? Чухам хэний нь зөв болохыг ойлгох гэж их оролдож байв. 

	Ялангуяа Ольгагийн хүүхдийнх шиг гэнэн уур хилэнт үгс түүний сэтгэлийг зовоов. 

	— Манай нэхмэлчдийг хэчнээн сайхан сэтгэлтэй улс гэж санана! Воропоновын ажилчид бас арьсны үйлдвэрийнхнийг тэд яаж шаламгай хөөчихсөн гэж бодно оо. Одоо нэхмэлчид маань тэндээ үлдэж манай байшинг манаж байна гэж Ольга тайвнаар барахгүй сэтгэл уяран ярьж суув. 

	— Хамаг үймээн самуун танайхаас л гарсан. Танайхныг болж дээ. Цөм танайхаас гарсан гэж ихэд хирдхийсэн Наталья унтууцан бачимдаж хэлэв. 

	Мирон орж ирээд хэнийг ч мэндлэлгүй өрөөн дотуур пүрштэй юм шиг дэндгэнэн алхалж:

	— Воропонов Житейкин мэтийн этгээдүүд ард олонд бослого гаргахыг зааж сургасныхаа өр төлөөсийг хүн дээр төлөх болно. Ер зүгээр өнгөрөхгүй, хэзээ ч хариугаа хүртэнэ дээ. Илья Петрович Артамоновын хань хамсаатны үймээний хичээл туршлага ч бүрнээ хүрэлцээтэй болно. Хэрэв тэд хөдөлж эхлэх юм бол... гэх мэтээр занаж гарлаа. 

	Их Артамонов дуугарсангүй. 

	Воропоновын өргөдлийн хэрүүл цуугианаас хойш Миронд Артамонов бүрмөсөн эвлэршгүй дургүй болсон боловч бүх фабрик энэ хүний гарт бүрэн байгаа нь илэрхий байв. Мирон ажил үйлээ чадамгай зоригтой удирдаж байгаа аж. Ажилчид түүний үгнээс гардаггүй, эсвэл айж хотынхныг бодвол баахан номхон байгааг Артамонов нүдээр үзжээ. 

	Салхи зогсож гүн их цасанд дарагджээ. Том ширхэгтэй хүнд цас лавшин орж цонх гэгээвчийн цагаан хөшиг шиг халхалж, хашаан доторх юм огт үзэгдэхээ байлаа. Их Артамоновтай нэг ч хүн үг солилцохоо байв. Бослого гарсан цас их орж байгаа хийгээд бас эзэн хааны авир төрх базаахгүй байгаа энэ бүх муу юмыг дан ганц их Артамоновын буруу гэж гэргий Натальягаас бусад нь цөм үзэж байх шиг Артамоновт санагдан авай. 

	— Яша хаа байна? Яков хаа байна гэж асууж байна шүү? гэж эхийн түгшүүрлэн асуухад Мирон ой гутсан бололтой хамраа үрчийлгэн. 

	— Хотод, үүрэндээ орж хоргодоо байлгүй дээ гэж авга эгчээ харалгүй хэлэв. 

	— Юу? Юун дотор гэнэ? гэж Наталья цочин асуув. 

	«Якобын янаг хүүхэнтэй болсныг энэ тэнэг чинь дуулаагүй байжээ» гэж Артамонов бодсоноо:

	— Та нар аан гэж бай! Та нар санаснаараа амьдарцгаа. Хийх юмаа хийж бай. Одоо би үнэхээр ойлгохоо байлаа. Би өтөлжээ. Гэхдээ энд... энд ч ёстой л чөтгөр тоглоод байх шиг байна. Би амьд явж явж одоо болоход юу ч ойлгохоо байлаа гэж гэнэт эрс шийдэмгий хэлэв.

	 

	АРТАМОНОВЫНХНЫ АЖ ТӨРӨЛ - 4 (e-nom.mn)

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Рублийн мөнгөн зоос. Энд мөнгө бий гэсэн утгатай үг болно




	[←2]
	 Энэ явдал 1980-аад онд гарсан бөгөөд түүнийг П. Д. Боборыкин «Русский курьер» сонинд бичсэн юм




	[←3]
	 Ачит бурхан минь ивээж хайрлан. олон шавь нараа авар... гэсэн утгатай үг




	[←4]
	 Жид — еврей үндэстнийг доромжилсон нэр болно

